
0,133 Eín herre infran⸗cheriche ſaz.
0,134 deſ man ſelten ie vergaz.
0,135 ſwa man der beſten do gewͦc
0,136 ſin lob ſo hohe wirde trvͦc
0,137 dc man an ím gelichen
0,138 ſich kvnde ín welſchen richen
0,139 bi den ziten do er waſ
0,140 ſo hoheſ lop er an ſich laſ
0,141 daz mit ſiner werdekêit
0,142 ir allir priſ wart hín geleit
0,143 vn̄ man niht wan ſín eineſ gar
0,144 nam fvͥr aldie beſten war
0,145 die man bi ſínen ziten vant
0,146 von Orlenſ. Willehelm genant
0,147 waſ der degen hoch gemvͦt
0,148 ſin herſchaft ſin gebvrt ſin gvͦt
0,149 waz ſo hoch vn̄ alſo groz
0,150 dc er wol fîvrſten genoz
0,151 mohte ſín vn̄ wc genant
0,152 ſo groziv lehen lech ſin hant
0,153 dc man in doch fvͥrſten hiez
0,154 vn̄ deſ namen niht verſtiez
0,155 dvr ſín eigen herſchaft
0,156 von magen het er groze kraft
0,157 mit angeborner ſippe
0,158 der erſte kvníc philippe
0,159 der da zelande ſchone
0,160 trvͦc deſ landeſ krone
0,161 wc ſiner ſweſter ſvn genant
0,162 nv waſ kerlingen dc lant
0,163 bi der zit ſo riche niht
0,164 ſo nv. deſ vnſ div warheit giht
0,165 vn̄ waſ doch kreftic vn̄ brêit
0,166 gewalteclicher richeit.
0,167 Von Orlenſ willehelm d͛ waſ
0,168 allir tvgent eín ſpiegel glaſ
0,169 alſ vnſ div aventivre ſeit
0,170 an ritterlicher werdecheit

0,171 wc er zembeſten vz genomín
0,172 an allen tvgenden volle komín
0,173 er wc getrıwͮe. milte. gvͦt
0,174 zvhtic. werhaft hoh gemvͦt
0,175 libeſ vnde gvͦteſ
0,176 wiſheit vn̄ mvteſ
0,177 tvgende richer danne rich
0,178 waſ ím an lobe ieman gelich
0,179 dc mvͦſte ſin div eíne
0,180 div clare ſvͤze reíne
0,181 div gvͦte mínnecliche
0,182 div ſchone tvgenderiche
0,183 div kivſche valſcheſ lere
0,184 div wiſe. vnwandel bere
0,185 div werde vzirkorne
0,186 div edil hohgeborne
0,187 ſin vil hertzeliebeſ wip
0,188 diu im leben vn̄ lip
0,189 vn̄ ſíne bernde ívgent
0,190 liebete mit ir reínen tvgent
0,191 div waſ genant Jlîe
0,192 geborn von Normendie
0,193 deſ graven Bernandeſ kínt
0,194 alliv wip getívret ſínt
0,195 von der hohín werdekeit
0,196 die got hat an ſi geleit
0,197 ir tvgende blvͦte inblvͦmen wiſ
0,198 div ſvͤze amíe vn̄ ir amíſ
0,199 an eín andern vunden
0,200 nach wunſche zallen ſtvnden
0,201 ſwaz ietwederz dvhte gvͦt
0,202 ſi beide trvͤgen eínen mvͦt
0,203 eíne trıwͮe vn̄ eínen ſín
0,204 mit ſtetín trıwͮen vnder ín
0,205 diewederz gerte froͮde niht
0,206 wan deſ andern angeſiht
0,207 ietwederz dem andern bar
0,208 nach wunſche ſinen willen gar
0,209 dewederz an dem andern ſach
0,210 wan deſ ez ím zefroͮden iach
0,211 vn̄ dc ez beſwarte níe
0,212 mit solher liebe lebten ſie
0,213 froͤliche alle ir ivngen tage
0,214 nach wnſche wnſcheliche ane clage
0,215 Alſuſ wc vnder ín beiden
0,216 mít trıwͮen vngeſcheiden
0,217 geſelleclicher liebe kraft
0,218 zehanegowe div graſchaft

0,219 diende Willehelmeſ hant
0,220 ím was zegvlte benant
0,221 fivnf tvſint marke íergelich .e
0,222 dc ſín gvͦt ím zínſte ſich
0,223 dc teilte alſo ſín miltiv hant
0,224 dc ſin milte waſ erkant
0,225 mit wirde vbir elliv riche
0,226 ouch kvnde er dieneſtliche
0,227 ſo nach der welte werdekêit
0,228 dienen dc ím waſ bereít
0,229 gemeinliche d͛ welte priſ͛
0,230 mit den wiſen wc er wiſ
0,231 den tvmben tvmb den gvͦten gvͦt
0,232 den ſtarchen ſtarch vn̄ hohgemvͦt
0,233 armen vnde richen
0,234 kvnde [er] ſich wol gelichen
0,235 ouch hat er anritterſchaft
0,236 ſolhe kvnſt vn̄ kraft
0,237 dc ſich níeman deſ zerwarf
0,238 ſweſ an lobe eín man bedarf
0,239 deſ wart er gar vollekomen
0,240 vn̄ fvͥr die beſten vz genomen
0,241 nach wertlicher wirde brêit
0,242 ín wibeſ priſe waſ berêit
0,243 diz lob der hohgemvͦten
0,244 Jlien der vil gvͦten
0,245 ſi waſ in wiplicher zvht
0,246 nach blvͤnd͛ blivͤte eín bernde frvht
0,247 ſuſ waren ſi ingelicher tvgent
0,248 wahſinde ín zvͦlegender ivgent
0,249 an libe. an lobe. gar fvͦr war
0,250 vn̄ haten doch ir beſten iâr
0,251 mit alter noch ergriffen niht
0,252 alſ vnſ div auentivre giht
0,253 Nv wc eín hertzoge ī brabant
0,254 deſ lop wc ouch ſo wite erkant
0,255 in frome den landen verre
0,256 in were dirre herre
0,257 ſo heter ínſínen tagen
0,258 d͛ welte priſ gar hín getragen
0,259 vn̄ mohte ín allen richen
0,260 níeman ſich gelichen
0,261 geín willehelmeſ werdekêit
0,262 dc wer ím eínen vnverſêit
0,263 der waſ Johfrait genant
0,264 hanegov vn̄ ouch brabant
0,265 gelegenliche ſin gelegen
0,266 die beider lande ſolden pflegen

0,267 dc ſi zeſemene ſtiezen
0,268 die enwolden noch inliezen
0,269 gefrivnt díe eden herren ſin
0,270 zwei cleínív wort. min vn̄ dín
0,271 begvnden ſere werren
0,272 beidenthalb die herren
0,273 d͛ eíne ſprach deſ andern man
0,274 eigenſ oder lehínſ an
0,275 dc hat er ane reht genomen
0,276 ſwa man dewederthab ſach kom̄
0,277 deſ eínen livte ínſ andern lant
0,278 der wart beſweret ſa zehant
0,279 mit menegeme vngelte groz
0,280 deſ eínen livte deſ andern noz
0,281 ez were ritter oder kneht
0,282 gewaltecliche vn̄ ane reht
0,283 ſo dc v͛ſivͤnet hivte wart
0,284 ſo waſ ir fliz vil vngeſpart
0,285 vntz aber div ſvͤne wart zertrant
0,286 vn̄ ſi ſich vehten ſa zehant.
0,287 Ze ivngeſt triben ſiz dar an
0,288 beidenthalb ir beider man
0,289 daz ſi ſich zallen ſtvnden.
0,290 gaſtín ſwa ſi kvnden
0,291 vz [ein]ander gaſtliche alle zit
0,292 in alle wiſ in wider ſtrit
0,293 ſwa dekeín vnmínne ergie
0,294 ſo half ie der eíne hie
0,295 der ander half mit ſiner wer
0,296 anderhalb dem andern her
0,297 tvrneẏ tegedínc hohgezit
0,298 leiſtenſ ouch in wider ſtrit
0,299 vn̄ dienden vf eín ander vil
0,300 “neín” geín. “ia.” “wil” geín “in wil”
0,301 trvͦc ietwederm deſ andern ſín
0,302 div vientſchaft wuͦhſ vnd͛ ín
0,303 mit grozem haze an beiden
0,304 diz kvnden nie geſcheiden
0,305 die herren von den landen
0,306 den wiſen wiganden
0,307 waſ der kvníc pfilippe
0,308 vil nach geliche ſippe
0,309 der hertzoge von brabant
0,310 waſ ſiner baſen ſvn erchant
0,311 her Willehelm wc ſin oͤheín
0,312 da von mvͦſter vnd͛ ín zweín
0,313 mit helfe ſitzen ſtille
0,314 ir beider vnwille

0,315 waſ alle zit vn̄ alle tage
0,316 ſin hoͤſte lêit. ſín groͤſte clage.
0,317 do ſi vil lange diz getriben
0,318 vn̄ indervientſchaft beliben
0,319 daz alle ir lantlivte
0,320 nv morgen vn̄ hivte
0,321 vrlivgeſ warten von ín zweín
0,322 von ir frivnden wart ín eín
0,323 getragín eín tac den kvͤnen
0,324 da man ſi gerne ſivͤnen
0,325 wolde frivntliche
0,326 der kvníc von franchriche
0,327 nam ir beider ſippe war
0,328 vn̄ kam dvr ir willen dar
0,329 mit wolgelerten fvͥrſten wiſ
0,330 von remeſ vn̄ von pariſ
0,331 den edeln biſchofen zweín
0,332 her willehelm ſin Oͤheín
0,333 brahte wiſer livte vil
0,334 der ich iv nv niht nennen wil
0,335 ſi ſint mír niht wol erkant
0,336 Johfrêit d͛ fvrſte von brabant
0,337 kam ouch gewegenliche dar
0,338 mit den groſten fvrſten gar
0,339 die er inſinem lande vant
0,340 eín rícher fvͤrſte wiſ irkant
0,341 von Lvͥtche. durch ín dar kam
0,342 der hohem rate wol gezam.
0,343 Svſ kam̄ ſi hín an den tac
0,344 der von in geſprochen lac
0,345 da man ſi ſvͤnen ſolde
0,346 alſ man ez enden wolde
0,347 vil manec hove rede hoch
0,348 div ſich geín frivntſchaft niend͛ zoch
0,349 von in beiden da geſchach
0,350 ietweder mit gelfworten ſpᵃch
0,351 “ich mvͦz ſchaden von iv han.
0,352 deſ habt ir mir vil getan
0,353 doch weiz ich wol ir tvͦt mir bc
0,354 ſwenne iv got gebivtet dc”
0,355 vil wart der rede ín zweín
0,356 do wurden deſ ir frivnt íneín
0,357 daz ſi die rede ſolden lan
0,358 vn̄ ez mit rate liezen ſtan
0,359 an zweín den groſten fvͥrſten ſa
0,360 die ſi bi ín hetten da
0,361 dc ſvmeten ſi niht mere
0,362 ſwc von der fvͥrſten lere

0,363 vn̄ von ir hohín wiſheit
0,364 zem wegeſten wart vf gelêit
0,365 dc wart v͛nihtet vn̄ zertrant
0,366 alſ ez in beiden wart erkant
0,367 ſi wrfen ſo vil criege drín
0,368 geín eín andern vnder ín
0,369 daz niemanne dohte
0,370 der ſi verſvͤnen mohte.
0,371 Min her willehelm do ſprach
0,372 alſ er die ſlihte rívhen ſach
0,373 mit worten an in beiden
0,374 “nv liez ichz gerne ſcheiden
0,375 hetínt ir gevolget mír
0,376 ich were gevolgic woltint ir
0,377 iend͛ frivntſchaft geín mir pflegen
0,378 mín lant iſt iv zewol gelegen
0,379 dc welt ir niezen alle zit
0,380 durdc ir eín fuͥrſte ſit
0,381 dc ſit ir dc weiz ich wol
0,382 ſwa ich deſ engelten ſol
0,383 daz tvͦn ich gar vngerne
0,384 vil kvme ich dc gelerne
0,385 dc ich ez lange von iv trage
0,386 ane wer vn̄ ane clage
0,387 ir ſit rich vn̄ hochgemvͦt
0,388 ouch hat man mich ſo wol fvͥr gvͦt
0,389 dc vngerne von iv dol
0,390 deſ ich von iv niht dulden ſol
0,391 nv iſt leider alzevil
0,392 eín ſpil ich iv teilen wil
0,393 Ivch lvſtet frivntſchaft geín mir niht
0,394 dc ſelbe ouch lihte mir geſchît
0,395 deſt eín zelangeſ bochen
0,396 iv ſi eín tac geſprochen
0,397 da ſcheiden vnſ hín oder her
0,398 ich wil dc man ſtoze ein ſper
0,399 zwiſchen Hanegov vn̄ brabant
0,400 ſwer dc mit werlicher hant
0,401 fîvere dan. der habe den priſ
0,402 der tac ſi iv ínmen ege wiſ
0,403 gezilt vn̄ fvr geſprochen
0,404 er ſi vbir eíne wochen
0,405 zwo vier oder dri
0,406 oder welt ir dc er ſi.
0,407 vbir eín halbeſ iâr
0,408 deſ frovt mín h͛tze ſich fvͥr wâr
0,409 der tac ſi iv vor gezelt
0,410 kvrtz. lanc. od͛ wie ir welt

0,411 ſwer da die lantze fivͦre hin
0,412 dc ieneſ kraft niht wendet ín
0,413 der habe iemer mere
0,414 deſ andern priſ vn̄ ere
0,415 vn̄ lazen livte vn̄ lant
0,416 vnverhert vn̄ vnverbrant
0,417 vn̄ bringen bedenthalb die ſchar
0,418 mit ſo gewantem fride dar
0,419 alſ ob wir eíne hohgezit
0,420 ſuſ leiſten wolden ane ſtrit
0,421 welt ir dc ich wil alſo
0,422 welt ir anderſ deſ bín ich fro.”
0,423 der rede antwrte im ſa zehant
0,424 der hertzoge von brabant
0,425 “frivnt her willehelm dc ir
0,426 alſuſ habt ir boten mir
0,427 íuwern ſtrit dc iſt mir leit
0,428 vn̄ doch liep ich bín bereit
0,429 ſwie ír welt dc ſi getan
0,430 ich wil alſ ich geiehen han”
0,431 “ſo ſi der tac geſprochen
0,432 vbir zweínzic wochen
0,433 zwiſchen avenſ vn̄ vívínſ
0,434 da geben ſtritlichen zínſ
0,435 alſ marle vn̄ Nivel lit
0,436 da zwiſchen ſi dín ſtrit
0,437 vf den wít gevildín
0,438 mit ſpern. vn̄ mit ſchildín
0,439 laz ich da gerne ſcheiden
0,440 ſwc vnſ zeín andirn beiden
0,441 wirrit nv vil lange zit”
0,442 die herren wolden diſen ſtrit
0,443 mít ſvͤne gerne vnder ſtan
0,444 do wolde ietweder laſter han
0,445 vn̄ duhten wandelbere
0,446 ob er entwichen were
0,447 deſ er dvrch nitlichen haz
0,448 geín dem andern ſich vermaz
0,449 alſ ez mit rede alda geſchach
0,450 d͛ kvnec von francrichen ſprach
0,451 “dc ich ivch niht geſcheiden mac
0,452 dc iſt mir eín leider tac
0,453 der mir tvͦt von hertzen we
0,454 nv waſ ſol ich ſprechen me
0,455 tvͦt ir wol deſ bín ich fro
0,456 mín dinc gein iv ſich fvͥget ſo
0,457 dc ich dewederm wil geſtan
0,458 vn̄ den andern dvrh in lan”

0,459 die herren ſprachen beide do
0,460 “deſ mvͦten wir vn̄ ſín ez fro.
0,461 vn̄ iſt wol vnſer wille
0,462 dc ir ſitzet ſtille
0,463 vn̄ lat vnſ beidenthalb beſehen
0,464 wie vnſer ſcheiden ſvl geſchehen.”
0,465 do ſchieden ſi ſich von dem tage
0,466 vn̄ ilten mit vil balder iage
0,467 beidenthalb in ir lant
0,468 der hertzoge fvr geín brabant
0,469 her willehelm heín zelande
0,470 ietweder fuͦr vn̄ ſande
0,471 nach helfe dar fvͤr vn̄ wider
0,472 hin vn̄ her. vf vn̄ nider
0,473 geín flander der hertzoge warp
0,474 nach helfe da ſi niht verdarp
0,475 der edel grave rv̂bert
0,476 eín fivrſte hivbeſch vn̄ wert
0,477 gelobete ím die helfe ſín
0,478 der margrave willekín
0,479 von Branden bvrc ſich ím bot
0,480 ze helfere ínaller not
0,481 mít ritterlicher ſicherhêit
0,482 in Jofreideſ helfe reit
0,483 eín edel degen wit erchant
0,484 von haſpegov grave ſigenant
0,485 mit wiſen wiganden
0,486 graue. adan. von ſelanden
0,487 kam ouch mit helfelichen ſitten
0,488 inſíne helfe geriten
0,489 der fvͦrte manigen w͛den man
0,490 Jofreideſ helfe began
0,491 ſich hohin vn̄ wahſen
0,492 von der elbe vn̄ ouch von ſahſen
0,493 mit ſo werlichem her
0,494 dc er vorſach ſich ane wer
0,495 dc ſper gewínnen mit d͛ craft
0,496 der ellenthaften ritterſchaft.
0,497 der edel degín kvrtoẏs
0,498 her willehelm d͛ franzoẏs
0,499 warb infrancriche
0,500 nach helfe ſtetecliche
0,501 mit grozer gabe vn̄ ouch mit bet
0,502 ſwem er dienſt ie getet
0,503 d͛ wart ſín nv von ím ermant
0,504 ſwen er in welſchen laden vant
0,505 d͛ bete wc geín helfe wert
0,506 an den wart helfe ſa gegert

0,507 von dem edeln herren gvͦt
0,508 ſi truͦgen ím allen holden mvͦt
0,509 dvr ſínen hoch gelobten priſ
0,510 eín ellenthafter vivrſte wiſ
0,511 d͛ graue von ſant Gilien lant
0,512 lobte ím helfe ſa zehant
0,513 der waſ geheizen wide
0,514 der kivſche vn̄ der blide
0,515 waſ ſíner mvͦmen ſvn von art
0,516 geín loren geworben wart
0,517 Lotier der wiſe wigant
0,518 ſín helfe da er helfe vant
0,519 der do waſ hertzoge alda
0,520 lobet ím ouch ſín helfe ſa
0,521 vn̄ fvͦrte ím werde ritterſchaft
0,522 ovch brahtím werde ritt ͛ſchaft
0,523 perrín der fîvrſte gvrtoẏſ
0,524 von ſchamponíe d͛ ſchamponẏs
0,525 von anſchowe fierlvn
0,526 fillegvnt Millvn
0,527 eín ellenthafter merkiſ
0,528 lobt ím dvr ritterlichen priſ
0,529 daz er ſín helfere
0,530 an allen dingen were
0,531 ſam tet von tſartherſ bellowiſ
0,532 eín edil bvrgrave wiſ
0,533 vn̄ kam mit helden mvͦ teſ fier
0,534 manegen werden ſoldier
0,535 erwarb ím ouch ſín richer ſolt
0,536 lehín. gabe. ſilber. golt.
0,537 deſ ſín miltív hant vil bot
0,538 den ediln armen ín ir not.
0,539 Von vromeden landen verren
0,540 ir wrben beide herren
0,541 in ir helfeliche ſchar
0,542 riter vil die dvr ſi dar
0,543 zehelfe in beiden kamen
0,544 do ſi den ſtrit vernamen
0,545 ín kan vil helfe werhaft
0,546 ze helfe dvrch ir ritterſchaft
0,547 genvͦge dvr ir hohín mvͦt
0,548 ſímeliche dvrch ir gvͦt
0,549 genvͦge dvr die werden wip
0,550 menegen werlichen lip
0,551 brahte in deſ ſtriteſ ſchowe
0,552 ſíneſ hertzen frowe
0,553 div ím ſín hohgemvͦte
0,554 chronde mit ir gvͦte

0,555 dvr ſippe ſchaft kam ouch vil
0,556 do nahte deſ ſtriteſ zil
0,557 ſich ſamende div ritterſchaft
0,558 von verre mit werlicher craft
0,559 zefrancriche alſ ich han v͛nom̄
0,560 die dem von orlenſ ſolten kom̄
0,561 nach der aventivre ſage
0,562 die merten ſich von tage zetage.
0,563 [D]o hiez der degen wiſe
0,564 bereitſchaft vn̄ ſpiſe
0,565 vor hin bereiten in dc lant
0,566 da herberge waſ benant
0,567 den ellenthaften geſten
0,568 mit helde mvͦteſ veſten
0,569 bewarter ſíne veſte gar
0,570 dc im dar an niht argeſ war
0,571 vn̄ hiez ouch bereiten ſich
0,572 mit meneger koſte ritterlich
0,573 der er bedorfte vf ſine vart
0,574 ſchier do er bereitet wart
0,575 vn̄ ſiniv dinc geſazte ín ein
0,576 eineſ morgenſ do d͛ tac irſcheín
0,577 vn̄ er vf gvͦt gelíngen
0,578 eíne meſſe hiez geſíngen
0,579 vn̄ man den ſegen dar nach geſpᵃch
0,580 do der imbiz geſchach
0,581 er gie zevrowen ilien
0,582 ſineſ hertzen trvͦt amíen
0,583 erdrvhte an ſich ir reínen lip
0,584 er ſpᵃch “frowe ſelic wip
0,585 got rvͦche dich geſvnt bewart
0,586 vn̄ pflege dín ich wil von dir varn.”
0,587 Do ſprach vil trûrecliche
0,588 div edele tvgenderiche
0,589 “nv ſage mir trvt geſelle mín
0,590 wenne ſol ich warten dín”
0,591 “frowe deſ enweiz ich níht
0,592 wie oder wenne dc geſchiht
0,593 dc ich wider kerên mac
0,594 got fivͤge mir ſo lieben tac
0,595 daz ich vínde dich geſvnt”
0,596 do kvſte er ſi wol tvſent ſtvnt
0,597 mit ſvͤzem vmbevange
0,598 ír mvndel vn̄ ir wange
0,599 drvhte nach an ſínen mvnt
0,600 do wart vil hertzerıwͮen kvnt
0,601 den gelieben beiden
0,602 do mvſten ſi ſich ſcheiden

0,603 div frowe ir triwe ir ſcheinde
0,604 vil ſere ſi ir weínde
0,605 ſi ſpᵃch “owe ich armeſ wip
0,606 trvt geſelle ſelic lip
0,607 wem wil dv lazen mich”
0,608 “gotte dem ergibe ich dich
0,609 d͛ rvͦche dín mít ſelden pflegen
0,610 vn̄ fivͦge dir ſínen ſvͤzen ſegen
0,611 gehabe dich wol wie tvͦſtv ſo
0,612 dv wrde níe ſo rehte vnfro
0,613 ſwie dicke ich ie geſchiet von dír”
0,614 “dc ſol níeman wizen mír
0,615 daz ich ſo ſere weíne
0,616 íneweiz niht wc ez meíne
0,617 wan mínem h͛tzen wart níe me
0,618 nach dir ſo h͛tzecliche we
0,619 dc git mir iamerſ gelímph
0,620 din varn dc wc ouch ie eín ſchímph
0,621 vntze an diſe reiſe
0,622 machit mich div weise
0,623 ſo mvͦz ich iemer trvͦric ſín”
0,624 “nv ſwige liebiv frowe mín
0,625 vn̄ lebe niht mit iamer ſuſ ”
0,626 do gab [ſi] ím menec gvͤtlichen kvſ
0,627 [mit] vrlob do ſchiet der wiſe man
0,628 von ſinem hertzeliebe dan.
0,629 die frowen er mit iamer lie
0,630 an eine loͮben ſi do gie
0,631 vn̄ ſach ím ſeneliche nach
0,632 do wc ím von ir vil gach
0,633 alſ er ir ſenelichen ſitten
0,634 gerne wolde ſín entriten
0,635 dc half ſi niht ir waſ zevil
0,636 darnach ín vil kvrtzem zil
0,637 kam er mit ritterlichen ſiten
0,638 ze avenſ indie ſtat geriten
0,639 vn̄ beíte ſiner ritterſchaft
0,640 div wͦhſ mít werlicher kraft
0,641 Jehgvnt wide de ſante geliſ
0,642 der ellenthafte fivrſte wiſ
0,643 zogete indie ſtat mit ſin͛ ſchar
0,644 fivnf hvndert rit͛ brahter er dar
0,645 Tivrkopil ſeriande gnvͦc
0,646 der iegelícher wapen trvͦc
0,647 alſ ſi der riche fivrſte bat
0,648 die beleiten halbe ſtat
0,649 vn̄ lagín ſchallecliche da
0,650 mit grozen rotten kam ouch ſa

Referenzkorpus Mittelhochdeutsch v2.0 (https://linguistics.rub.de/rem) 11

https://linguistics.rub.de/rem


M336: Rudolf von Ems: Wilhelm von Orlens (M) Diplomatischer Lesetext

0,651 von tſamponei graue pirrín
0,652 der getrıwͮe neve ſín
0,653 ſehſ hvndert riter brahten der
0,654 ſiner baſen ſvn waſ er
0,655 dem wart d͛ ſtat dc ander teil
0,656 hohgemvͦte helde geil
0,657 brahten d͛ werde tſamponẏſ
0,658 lotier der fivrſte kvrthoẏſ
0,659 Lẏduc gentil de lorenſ
0,660 dem herren brahte von orlenſ
0,661 vier hvndert werden riter gvͦt
0,662 der riche fivrſte wol gemvͦt
0,663 ze marle geherberget wart
0,664 noch wc komende vf der vart
0,665 der markgrave fierlivn
0,666 fillegvnt Millivn
0,667 der brahte ouch inſiner ſchar
0,668 zwei hvndert werder riter dar
0,669 werliche vn̄ wol berêit
0,670 zemarle wart ouch der geleit
0,671 da ſolde er herberge han
0,672 ſtette dorfer vil plan
0,673 wrden beherbeget gar
0,674 dur den wirt warin dar
0,675 ſibín hvndert riter komen
0,676 alſ ich div mere han vernomen
0,677 die truͦgen riterlichen piſ
0,678 der bvrcgraue bellowiſ
0,679 hvndert ritter brahte do
0,680 ſwer ſi zelt der giht alſo
0,681 der ritter ſi nach rehter zal
0,682 drit halb tvſent vber al.
0,683 nv ſvln wir ouch ſagen hie
0,684 wie ez dort anderhalb irgie
0,685 Jotfreit der fivrſte riche
0,686 ſamende ouch werliche
0,687 ſine helfere
0,688 der fivrſte vnwandelbere
0,689 ze vívenſ werliche lac
0,690 mit ſiner rotten der er pflac
0,691 er hete ſehſ hvndert riter wert
0,692 von flandern graue Rvͤbert
0,693 brahte mit werlicher hant
0,694 ſehſ hvndert ritter ínbrabant
0,695 vn̄ tet ím hohe helfe ſchín
0,696 der margrave willekín
0,697 brahten vierhvndert ritt͛ dar
0,698 zwei hvndert riter inſin͛ ſchar

0,699 brahten d͛ grave ſigenant
0,700 den man ie hoheſ mv̂teſ vant
0,701 alſ ich von ím vernomen han
0,702 von ſelanden grave adin
0,703 brahtin ouch zwei hvndert
0,704 riter ouch vz geſvndert
0,705 an manlicher manheit
0,706 zvͦ dem richen fivrſten reit
0,707 Ioefreide manic werder man
0,708 zwei tvſent riter er gewan
0,709 die anden ſelben ziten.
0,710 durch ín da wolden ſtriten
0,711 vn̄ meníc werliche ſeriant
0,712 do beidenthalb wart irkant
0,713 von beiden herr.on vber al
0,714 maníc hohir wegender ſchal
0,715 mit werken vn̄ mit worten
0,716 die wol zeſchalle horten
0,717 der waſ da beidenthalb genvͦc
0,718 ir ſchal gelichen biheiz trvͦc.
0,719 do mit ritterlicher kraft
0,720 div vil groze ritterſchaft
0,721 beidenthalb ze ſemne kam
0,722 ietweder wirt die ſine nam
0,723 vn̄ herberget vf daz velt
0,724 meníc riche hoh gezelt
0,725 wart da dvr richeit vf geſlagen
0,726 die aventivre horich ſagen
0,727 dc beide ſpate vn̄ frvͦ
0,728 zallen ziten ſigen zvͦ
0,729 tîvrkopel ſeriande
0,730 von ietwederm lande
0,731 mit frechen rotten grozen
0,732 nv waſ ouch vf geſtozen
0,733 dc ſper vn̄ eín roter van
0,734 oben vf gebvnden dran
0,735 der gab verre brehenden ſchín
0,736 zemaze hoh. eín bergelín
0,737 waſ da geſtraht aldurch den plan
0,738 da ſach man dc ſper vffe ſtan
0,739 ſwer ez wolde nemen war
0,740 der ſach drabe wol beide ſchar
0,741 die ſahen abir eín and͛ niht
0,742 deſ div auentivre giht.
0,743 nv wc dar alſ ich han v͛nom̄
0,744 vil gelertir vivrſten kom̄
0,745 die wolden ſi ver ebent han
0,746 do dc mohte niht ergan

0,747 ſi waren hín vor in geritten
0,748 gar mit zornlichen ſitten
0,749 vn̄ waſ der fride zende kom̄
0,750 d͛ von ín beiden waſ genomen
0,751 vn̄ ſolde mornen ſín der ſtrit
0,752 do waſ ander ſelben zit
0,753 min her willehelm bereit
0,754 er hate niht an ſich geleit
0,755 wan eín veſte banzier
0,756 vbir eín ſidín ſpalier
0,757 eín ſper von ſtahel eínen hvͦt
0,758 der ellenthafte degín gvͦt
0,759 wolde anden ſelben ziten
0,760 zevelde banken riten
0,761 vf ſín orſ er geſaz
0,762 dc waſ gv̂t ſtarch vn̄ niht laz
0,763 vn̄ wolde ſiner viende kraft
0,764 beſehen vn̄ ir ritterſchaft
0,765 vn̄ kan geleſieret her
0,766 vf den bvhel .i da dc ſper
0,767 vf geſtozen wc dvr ſtrit
0,768 da bi hielt ander ſelben zit
0,769 Johfreit der wiſe wigant
0,770 der hertzoge von brabant
0,771 vn̄ waſ ouch aleine gar
0,772 dvr bankín geriten dar
0,773 vn̄ fvrte ouch liehten hernaſch an
0,774 alſe noch eín wiſer wart man
0,775 zeſo gewanten dingen tv̂t
0,776 alſ er den degen hohgemv̂t
0,777 ſach zvͦzím gahín
0,778 vn̄ er begvnde nahín
0,779 geín ím neigeter dc ſper
0,780 er rief vil lvte her a her
0,781 hie mvͦz vnder vnſ beiden
0,782 der criec werden geſcheiden
0,783 eintwederſ ſicherheît
0,784 mvz dem andern ſin bereît
0,785 vn̄ mit ím von hínnen varn
0,786 “her hertzoge dc ſvlt ir noch ſparn”
0,787 ſpᵃch der degen wol geborn
0,788 “ir ſvlt ſenftirn ıwͮern zorn
0,789 vntz ich gerede dc ich wil
0,790 ſprechen deſ iſt doch niht vil
0,791 dannoch ſo víndet ir an mir
0,792 alle íwerſ hertzen gir”
0,793 “dc ſi ſo wil ich ez lan”
0,794 ſprach der hertzoge “ez ſi getan

0,795 vntz ir geredet nv ſprechet an”
0,796 do ſprach der tvgentriche man.
0,797 “Ez iſt ſo menic ſtoltzer helt
0,798 an hohir manheit vz erwelt
0,799 dur wic komen indiz lant
0,800 der etlichen hat geſant
0,801 vf dieneſt ſín amíe her
0,802 ouch iſt alhie mit frecher ger
0,803 riter vil vmbe ivnſer gvͦt
0,804 genvge dvr ir hohín mvͦt
0,805 dvr ritterſchaft iſt ir hie vil
0,806 der iegelicher dienen wil
0,807 dc er hie lon nach dienſte neme
0,808 der ſíneme dienſte wol gezeme
0,809 die lazen dar nach werben
0,810 ietweder wolde ſterben
0,811 e․ dc ſiner ſicherheit
0,812 dem andern were alhie bereît
0,813 ir ſit manlich vn̄ wiſ
0,814 vn̄ habt riterlichen priſ
0,815 ſo bín ich ouch alſ ich da bín
0,816 ez were eín torlicher ſín
0,817 ob wir eínander ſlvͦgen hie
0,818 tvͦnt ritterliche ich sage iv wie
0,819 ahtet ıwͮer ritterſchaft
0,820 ſo zel ouch ich mine kraft
0,821 habe ich danne me danne ir
0,822 ritter. die laze ich von mir
0,823 ſo tvͦt mír habit ir mere
0,824 ſwie ír vf ıwͮer ere
0,825 mir enbietent ıwͮer habe
0,826 aldar nach tvͦn ich mich abe
0,827 ſwaz ich ritter fvͥr ívch han
0,828 gelich wil ih ivch beſtan
0,829 alſo tvt mir obir welt
0,830 vn̄ lazen menegen ſtoltzen helt
0,831 ſin ere hie verſvͦchen
0,832 welt ir frideſ geruͦchen
0,833 der ſi den tac morgen gar
0,834 biz div einvnge volle var”
0,835 “deſ bín ich hertzecliche fro”
0,836 ſprach der hertzoge do
0,837 ir beider trıwͮe lobte daz
0,838 do twelten [ſi] niht fvͥr baz
0,839 ander ſelben verte da
0,840 ſi ſchieden von eín ander ſa.
0,841 Ietwêder zvͦ den ſínen reît
0,842 ſwc e von ín wc vf geleit

0,843 dc leiſten ſi eín ander ſa
0,844 vn̄ hiezen ahten beide da
0,845 ir ritter beidenthalb do vant
0,846 her willehelm der wigant
0,847 dc er fivnf hvndert riter mê
0,848 hete alſ ich han geſprochen ê
0,849 danne Jofreit von brabant
0,850 hete braht dar in daz lant
0,851 alſ ſi ein andern taten kvnt
0,852 nv dahten ander ſelben ſtvnt
0,853 her willehelm der gvͦte
0,854 vil dicke in ſínem mvͦte
0,855 wie dc mit fvͦge tohte
0,856 dc er geſcheiden mohte
0,857 hie fivnfhvndert riter gar
0,858 von ſinen rittern. dc ſín ſchar
0,859 niht hatte wan geliche kraft
0,860 geín Jofreideſ riterſchaft
0,861 nach ſinen magen ſander do
0,862 der vivrſten gar. er ſprach alſo
0,863 “mir iſt von rehter warheit
0,864 von dem hertzogen geſeit
0,865 er habe ſo vil riter niht
0,866 ſo vil man riter bi vnſ ſiht
0,867 di dvrch vnſ ſint komen her
0,868 fivnfhvndert ritter me danne er
0,869 han wir alſ ich vernomen han
0,870 diz hat dvr liſte getan
0,871 der hertzoge von brabant
0,872 hinder vnſ wil er mín lant
0,873 an riten mit dem andern her
0,874 da ratent wie ich dc erwer.”
0,875 “Swie dv wilt ſo raten wir
0,876 vmbe diſe ſache dir”
0,877 ſprachen aldie herren do
0,878 er ſprach “ſo ratich alſo
0,879 dc wir die vͦberigen ſchar
0,880 Senden geín den ſinen dar
0,881 dc ſi behvͦten vnſ dc lant”
0,882 die herren ſprachen alzehant
0,883 “der rat vnſ alle dvnket gv ͦ t
0,884 mit den iſt ez alſo behvͦt
0,885 dc dir niht argeſ wirret dran”
0,886 do hiez der ellenthafte man
0,887 die riter gar besenden dar
0,888 er laz vz aller ſiner ſchar
0,889 der mit der zal da mere waſ
0,890 alſ er fivnfhvndert vz gelaſ

0,891 er nam ſi ſvnderſ er ſpᵃch zín
0,892 “ir herren da ich ivch wil hín
0,893 ſenden iv da frvment ir
0,894 bc danne iemen andir mir
0,895 dc iwer werlichiv hant
0,896 mit wer behivͤte mir min lant
0,897 dar zvͦ han ich ivch irchorn
0,898 nv ſtoltzen helde wol geborn
0,899 lat mich iv bevolhen ſín
0,900 dvr got vn̄ dvr den willen mín
0,901 vn̄ wizzent ſicherliche
0,902 dc ich ivch iemer riche
0,903 vn̄ mín helfe mvͦz geſtan
0,904 ſwa ich niht deſ gvteſ han
0,907 nv vart vn̄ pflege iwer got
0,908 dur ſín gotliche gebot”
0,909 von dannen vuͦren ſi do ſa
0,910 do ſi vrlob genamen da. [...]
0,6639 Avoẏ wie da gehvrtet wart
0,6640 wc cleinoͤde wart v͛ſchart
0,6641 do der grave poẏtwín
0,6642 wart von den rotten ſín
0,6643 gezovmet. vn̄ gefvͥret hín
0,6644 bi den ſínen viengen ín
0,6645 di arragvn eiſe
0,6646 were eín nív leiſe
0,6647 von ſne. do ander ſelben zit
0,6648 ſo die vf dc velt geſnít
0,6649 ſo vil d͛ ſpizen vf dc graſ
0,6650 geſtroͮt von den ſpern waſ
0,6651 ir were zeſpvr gnvͦc geſín
0,6652 von waſchvnníe kvníc Belín
0,6653 inder franzoẏſer. rotte dranc
0,6654 vn̄ zoͮmde ane ír allir danc
0,6655 Tierrichen detſamponẏſ
0,6656 do kam der degen kvrtoẏſ
0,6657 her willehelm d͛ wigant
0,6658 den mac dranger ím vz d͛ hant
0,6659 vn̄ hvrten nider vf den meln
0,6660 ſin wol gezimieret heln
0,6661 wart in do gebrochen abe
0,6662 vn̄ den ſinen vil der habe
0,6663 in vie d͛ fivrſte von brabant
0,6664 gar mit werlicher hant
0,6665 ín vn̄ ſine. rotten gar
0,6666 entſchvmpfierter vn̄ ſin ſchar.
0,6667 Von naverren Gerion
0,6668 der vf hohir mínnen lon

0,6669 waſ geſtrichen indc lant
0,6670 kam gekvrtet ſa zehant
0,6671 do er den kvnec Belínen
0,6672 ſach mit alden ſínen
0,6673 entſcvmpfieren vn̄ vahen
0,6674 er begvnde gahen
0,6675 vf der brabande rotte hín
0,6676 her willehelm kam vor an ín
0,6677 vn̄ ſtach ín nîder vf dc graſ
0,6678 vil ſchiere do entwrket waſ
0,6679 geríon der riche
0,6680 do viengen werliche
0,6681 die werden provenzale
0,6682 da andem ſelben male
0,6683 Bernarten von hollant
0,6684 d͛ edel degen wit ir kant
0,6685 grave arialt der kvrteiſe
0,6686 den viengen firmvndeiſe
0,6687 dc wc der wiſe provenzal
0,6688 elímant von portegal
0,6689 kam vf deſ pfilippen barn
0,6690 willehelmen [kam] do gevarn
0,6691 vn̄ brach vf ím inzwei ſín ſper
0,6692 vfín kerte wider her
0,6693 dc kint. der ivncherre wiſ
0,6694 der ſit beiagte hohín priſ
0,6695 ín menegeme kvnec riche
0,6696 vn̄ viel ím werliche
0,6697 in ſínen zoͮm in viengen ſa
0,6698 die werden frantzoẏſer da
0,6699 da wart gewrket ſchildeſ amet
0,6700 wilder. frevel. vil gezamet
0,6701 ritter vil gevellet
0,6702 vil herter helme erſchellet
0,6703 zerhoͮwín andem ritter ſpil
0,6704 cleinoͤde wapen roke vil
0,6705 ſwartzer bvlen vil geſlagen
0,6706 div rotte weic man ſach die iagen
0,6707 ie naher mit gedrange
0,6708 dc wichen werte vnlange
0,6709 ê die flvhtigen kerten
0,6710 vn̄ die iagenden lerten
0,6711 wichen wider vberſ velt
0,6712 d͛ manheit manlich wid͛ gelt
0,6713 mvͤte lange orſ vn̄ man
0,6714 der fv̂rte den gevangen dan
0,6715 der brach dem andern groze habe
0,6716 mit ritterlichen ſitten abe

0,6717 deſ ſach man alda vil ergan
0,6718 der tvrnei begvnde ſtan
0,6719 vn̄ wart andem geverte
0,6720 ſtrenge. werlich. herte
0,6721 mit flehtínne v͛war er ſich
0,6722 ſin werren dc wc vientlich
0,6723 von menger ritterlicher wer
0,6724 ſwa vf deſ vzern teileſ her
0,6725 her willehelm d͛ fivrſte dranc
0,6726 da mvͦſtez wichen ſvnd͛ danc
0,6727 ſo dranger mit ſíner ſchâr
0,6728 ie naher vn̄ ie naher dar
0,6729 deſ erholte ſich div diet
0,6730 ſwederhalb er von ir ſchiet
0,6731 da kerten ſi mit frecher ger
0,6732 an die inren wider her
0,6733 vn̄ taten ritterſ wer irkant
0,6734 zeivngeſt twanc ſideſ ſin hant
0,6735 dc ſi fvͥr ir fride níe
0,6736 mohten komen deſ twanc er ſie.
0,6737 die man vz gemeinemlande. .n
0,6738 da vor die frechen nande
0,6739 dc mac nv ſín div ínre ſchar
0,6740 wan ſi die vzern rotten gar
0,6741 taten ín mit ritterſchaft
0,6742 do dranc mit werlicher kraft
0,6743 her willehelm mit gedrenge
0,6744 von der wite. in die enge
0,6745 er fvr iemer eín halb ín
0,6746 anderthalb vz dort hín
0,6747 die cregierer da liefen.
0,6748 cregierende ſi riefen
0,6749 “wara war. wer kvmet da
0,6750 zatſchavolierſ wikeli wa
0,6751 wicha wich ſi koment hie
0,6752 avoẏ. dvr got wc wellent ſie
0,6753 dvr priſ vil ſper verſwenden
0,6754 vn̄ die trvntzen ſenden
0,6755 geín dem lvfte dvr die ſitte
0,6756 daz er geret ſi damitte
0,6757 aẏ. von Orlenſ hohgebv̂rt
0,6758 wie dv leriſt ſv̂chín fv̂rt
0,6759 die beſten indem lande hie
0,6760 die noch die beſten warē ie
0,6761 aẏ. ſvͤziv reínív kindeſ tvgent
0,6762 got bewar din edil ȷv̇gent
0,6763 wan dv mit lobe inalle wiſ
0,6764 wirbeſt vmbe d͛ welte priſ.”

0,6765 da wart alſich iv ſagen wil
0,6766 ver lorn vn̄ gewunnen vil
0,6767 die gewunnen die ver lvrn
0,6768 die eínen grozen ſchaden kvrn
0,6769 die andern ere. vn̄ grozen priſ
0,6770 deſ half der ſtoltze degen wiſ
0,6771 her willehelm der gvͦte
0,6772 mit ritterlichem mvͦte
0,6773 er behabete anden ziten
0,6774 den priſzebeiden ſiten
0,6775 dc im deſ beſten iahen
0,6776 alle die inſahen
0,6777 mit ritterlichen díngen
0,6778 nach hohím priſe ringen
0,6779 ím waſ an kvnſt an ald͛ kraft
0,6780 div hoͤren ſol zeritterſchaft
0,6781 níeman an kvnſt. an craft gelich
0,6782 er wer arm oder rich
0,6783 meníc werter notic man
0,6784 von ſínem priſe da gewan
0,6785 groze habe. vn̄ werdekeit
0,6786 wan ſwa er die ſchar dvr reit
0,6787 dc wc eht ane wer vil gar
0,6788 da drvngen ſi nach dvr die ſchar
0,6789 vn̄ gewunnen riche habe
0,6790 die ſi den geſten braken abe
0,6791 die werden vnverzageten
0,6792 alſuſ an ím beiageten.
0,6793 von ſineſ priſeſ lere
0,6794 mit ſelden gvͦt vn̄ ere.
0,6795 do nahteſ geín mittem tage
0,6796 nach d͛ aventivre ſage
0,6797 die vzern waren gar intworht
0,6798 der fivrſte wert. vn̄ vnervorht
0,6799 her willehelm der degen wiſ
0,6800 der da gewan den hohſten priſ
0,6801 ſinen helm her abe bant
0,6802 alſ er niht mer wer da vant
0,6803 vn̄ zogete ſchone wider ín
0,6804 geín ſiner herberge hín
0,6805 er reit mit ſo ſchoͤnen ſitten
0,6806 ſwa kvnec od͛ fivrſten ritten
0,6807 dc der níeman decheíne war
0,6808 nam wan ſín vn̄ ſiner ſchar
0,6809 vntz er zeherbergē kam
0,6810 den herren er vil gar benam
0,6811 den priſ. vn̄ an lobe die wer
0,6812 aẏ. mit welhir ritterſ zer

0,6813 der ſtoltze fivrſte hohgemvͦt
0,6814 zerte lip. vn̄ gvͦt
0,6815 ſitte. grvͦz. zvht. vn̄ craft
0,6816 lip. vn̄ craft. an ritterſchaft
0,6817 ouch teilter zvhtecliche
0,6818 der edil zvhteriche
0,6819 ſínen grvz ín allen mitte
0,6820 mit ſo lobelichem ſitte
0,6821 dc níeman ím kvnde niht
0,6822 verkeren deſ div warheit giht
0,6823 ſin gvͦt waſ ſo gemeine
0,6824 dc der getrıwͮe reíne
0,6825 von groſer armvͦt mengen ſchiet
0,6826 den ſin miltiv hant beriet.
0,6827 Do der imbiz geſchach
0,6828 vn̄ man ſich dannen reiten ſach
0,6829 die herren algeliche
0,6830 beidiv arme vn̄ riche
0,6831 do gie der edil wiſe man
0,6832 íneíne kamer aleine dan
0,6833 vn̄ der ſtoltze pitipaſ
0,6834 níeman mere bi in waſ
0,6835 do ſcreip er mit ſiner hant
0,6836 eínen brief geín engellant
0,6837 der claren vn̄ der ſvͤzen
0,6838 er kvnde ſchone grvͤzen
0,6839 ir lip. ir hohgemuͤte
0,6840 ir tvgent ir reínen gvͤte
0,6841 mit hertzen vn̄ mit ſínnen
0,6842 vn̄ mit vnfalſchen mínnen
0,6843 mit ſinen ſvͤzen worten gar
0,6844 div ſin brief ir brahte dar
0,6845 mit welhen worten vn̄ wie
0,6846 dc wil ich iv ſagen hie
0,6847 “Vrowe aller tvgende ſpiegil glaſ
0,6848 eín krone. eín blvͦme eín adamaſ
0,6849 wiplicher gvͤte
0,6850 an zvht an hohgemvͤte
0,6851 mín hohſt͛ troſt mín beſte heil
0,6852 miner ſelden groſter teil
0,6853 den ich zedirre welte han
0,6854 dc bíſtv gar ane allen wan
0,6855 líeb. hertzeliebiv vrowe mín
0,6856 ich wil getivret iemer ſín
0,6857 an tvgenden. vn̄ an mvͦte
0,6858 an we͛ decheit an gvͦte
0,6859 an libe. an ſelde. an ere. an craft
0,6860 der minneclichen botſchaft

0,6861 ſvͤzez hertzelieb. div mir
0,6862 ſo minneclich wart von dir
0,6863 braht vn̄ vn̄ in fromdiv lant
0,6864 dvr minneclichen grvz geſant.
0,6865 Vroͮwe liebiv vroͮwe
0,6866 mineſ h͛tzen wunne ſchoͮwe
0,6867 dv enbivt mir den dienſt din
0,6868 ich ſol indinen hvlden ſin
0,6869 ich trage dir dienſtlichen mvͦt
0,6870 wer iht bezzerſ danne gvͦt
0,6871 dc wolde ich enbieten dir
0,6872 wan ſwc ie zeliebe mir
0,6873 vn̄ zeſelden geſchach
0,6874 ſit dich min ouge erſt an ſach
0,6875 dc mvͤſte von dir eínen komen
0,6876 vroͮwe dv haſt mich genomen
0,6877 mit mvͦte allen wiben
0,6878 ich ſol dar an beliben
0,6879 dc ich wil dín eigen ſín
0,6880 vn̄ dv míneſ h͛zen kvnegín
0,6881 frowe ſit mít troͤſte
0,6882 mich von dem tode erloſte
0,6883 din vil minneclicher troſt
0,6884 ſit wc ich allir ſorge irloſt
0,6885 vn̄ ſpriche dc vf mínen eît
0,6886 daz ich níe ſider hertzeleît
0,6887 gewan ez were da hín ſwennich
0,6888 hertzelieb gedahte an dich
0,6889 froͮwe liebiv frowe gvͦt
0,6890 ſtete trıwͮe ſteten mvͦt
0,6891 ſtete liebe ane allen wanc
0,6892 treit dir mín h͛tze vn̄ d͛ gedanc
0,6893 mit vngewancter ſtete
0,6894 alſ dv gebvtte vn̄ bete
0,6895 hertzen trv̂t alſo wil ich
0,6896 dur dich arbeiten mich
0,6897 dc ez ſi din dienſt gar
0,6898 ſwar ich ínritterſchefte var
0,6899 wc ſol ich ſprechen mêre
0,6900 din lob. din zvht. dín êre
0,6901 din lob din wnnebernde ivgent
0,6902 dine werde vollekom̄de tvgent
0,6903 geruͦche got der gvͦte
0,6904 bewarn in ſiner hvͦte
0,6905 vn̄ gebe dir ſteten mvͦt geín mir
0,6906 zegvͤte alſ ich getrıwͮe dir.”
0,6907 Alſo do der brief geſcriben waſ
0,6908 er ſprach “vil lieber pitipaſ

0,6909 la dir wol bevolhen ſín
0,6910 dc dv von mir die vroͮwen mín
0,6911 grvͦzeſt mínnecliche
0,6912 daz ich dich iemer riche
0,6913 vn̄ wiſ mit ſteten trıwͮen mir
0,6914 getrᵛwe ane wanc. vn̄ ir
0,6915 vn̄ wiſ gewiſ. vn̄ ſol ich leben
0,6916 wildv lichen vn̄ geben
0,6917 deſ wil ich fvͤgen dir ſo vil
0,6918 dc ich fivr war dich troͤſten wil
0,6919 dc din kvnne. ê. níe gewan
0,6920 einen alſo richen man
0,6921 wildv niht wan getriwe ſin”
0,6922 “zware lieber herre mín
0,6923 ich wil gerne ſin ſwie ir
0,6924 mich heizet vn̄ gebietet mir
0,6925 wan ich iv trıwͮe leiſten ſol”
0,6926 “deſ getriwe ich dir vil wol”
0,6927 “herre mín alſo mvget ir
0,6928 nv ſvlt ir nach ív zeigen mir
0,6929 wan mir iſt vil wol irkant
0,6930 ich wirde ſchiere ziv geſant”
0,6931 “ſo vindeſtv zem poẏe mich
0,6932 zem tvrneẏ wil ích
0,6933 nv zemitter ougeſt zit
0,6934 ſo vnſer vroͮwen míſ gelit
0,6935 da vindeſtv benamen mich
0,6936 da wil ich nach mir wiſen dich
0,6937 lebich fv̂r war ſo bin ich da”
0,6938 ſi ſtvnden vf vn̄ giengen ſa
0,6939 vz der kemenaten dan
0,6940 do gab der tvgende riche man
0,6941 fivnf marke goldeſ ſazehant
0,6942 den botten den ich han genant
0,6943 vn̄ dar zvͦ richer cleider gvͦt
0,6944 dc líebtím dienſtlichen mvͦt
0,6945 geín den gelieben beiden
0,6946 do wolde dannen ſcheiden
0,6947 der gefv̂ge pitipaſ
0,6948 do er wol bereitet waſ
0,6949 er fvͦr geín engellant vn̄ tete
0,6950 mit trıwͮen ſíneſ h͛tzen bette.
0,6951 Von dannen reiten ſich do gar
0,6952 kvnege fivrſten vn̄ ir ſchar
0,6953 Gillein der frantzoẏſ
0,6954 vn̄ Tierrich der tſcampunoẏſ
0,6955 mit geſelleclichen ſitten
0,6956 nach vrlobe zuͦdem herren rítten

0,6957 do frageter der mere
0,6958 war ir wille were
0,6959 do ſprach gezogenliche
0,6960 dc kint von francriche
0,6961 deſ edeln pfilippen barn
0,6962 “neve ich wil zelande varn
0,6963 vn̄ hín zem poẏ bereiten mich
0,6964 ȷċh vn̄ dín neve Tierrich
0,6965 nv ſage ovch dv war ſtet dín mvͦt”
0,6966 do ſprach der edel herre gvͦt
0,6967 “mín mvͦt geín normandie ſtrebit
0,6968 ſit noch ín werdem alter lebit
0,6969 mín an der grave Bernant
0,6970 der iſt mir gar vmbekant
0,6971 magich den wil ich geſehen
0,6972 vn̄ wil dar vnd͛ heizen ſpehen
0,6973 ob iender ritter ſamene ſich
0,6974 dvr tagalt dar wil ouch ich
0,6975 vn̄ kvrtzewilen vntz an diezít
0,6976 dc ſín komendeſ ende git
0,6977 zempoẏ d͛ tvrneẏ dar kvmich”
0,6978 nach der rede ſchieden ſich
0,6979 die herren tvgende riche
0,6980 von andern mínnecliche.
0,6981 nv fvͦr der wandelſ frie
0,6982 willehelm geín normandie
0,6983 inſíner mvͦter vater lant
0,6984 vn̄ ſande wider geín brabant
0,6985 nach ſilber vn̄ nach golde
0,6986 deſ er bedvrfen ſolde
0,6987 zericher zervnge
0,6988 der hohgemv̂te ivnge
0,6989 fvrte dan in ſíner ſchar
0,6990 ſíne ſchiltgeſellen gar
0,6991 vn̄ ſi mit ir geſellen
0,6992 alſ ir ſi hoͤrent zellen
0,6993 die andern wrden deſ íneín
0,6994 daz ſi fv̂ren wider heín
0,6995 der mohter behaben niht
0,6996 ſwer die fvͦge an ſiht
0,6997 vn̄ kan irkennen rehten vuͦc
0,6998 den mvͦz dvnken noch genvͦc
0,6999 eínem rekín d͛ geſelleſchaft
0,7000 die d͛ degen ellenthaft
0,7001 hatte zíngeſinde do
0,7002 alſ ez gefvͦgete ſich alſo
0,7003 do der kvnec Bernant
0,7004 ſin komen dar zvͦzim bevant

0,7005 vil witer ſich beſande
0,7006 ín allem ſinem lande
0,7007 bizdc der werde norman
0,7008 groze ritterſchaft gewan
0,7009 vn̄ hohgemvͦter vrowen ſchar
0,7010 von allen den vrowen gar
0,7011 die índen ſelben iaren
0,7012 da die hohſten waren
0,7013 die ſchoͤnſten vn̄ die beſten
0,7014 mít den wolder ſich geſten
0,7015 geín ſíneſ kindeſ kínde
0,7016 vil balde vn̄ harte ſwinde
0,7017 zogeter ín einer wile
0,7018 geín ím wol eíne mile
0,7019 vn̄ tet ín ſvͤzen grvͦz erkant
0,7020 vn̄ den ſínen indaz lant.
0,7021 der tvgenthafte griſe
0,7022 bernhart der fivrſte wiſe
0,7023 kvſtín do vor vroͮde er ſprach
0,7024 “dc mir ie dc heil geſchach
0,7025 ſvn dc dv mir komen biſt
0,7026 deſ ſi gelobet der ſvͤze criſt
0,7027 ich han nv nach v͛lvſt gewín
0,7028 dc ich mit dir irgetzet bín
0,7029 Ilien míner tohter
0,7030 díner mvͦter” done mohter
0,7031 dc weínen mer enthaben niht
0,7032 alſ ez von liebe noch geſchiht
0,7033 vil dicke vn̄ ouch von leide
0,7034 do die getriwen beide
0,7035 mit geſelleclichen ſitten
0,7036 alſo bi eín andern ritten
0,7037 vn̄ der ſvͤze grvͦz geſchach
0,7038 d͛ ivnge willehelm do ſpᵃch
0,7039 “nv ſaget mir lieber v[at]ter mín
0,7040 lebet noch mín liebez mvͦterlín”
0,7041 “neín ſi ſvn. ich mvͦz dir clagen
0,7042 dc dín vater wart erſlagen
0,7043 vn̄ dín mvͦter ob ím ſtarb
0,7044 ir lip. von iamer ouch v͛darb
0,7045 vn̄ von d͛ grozen ſwere
0,7046 do ſi verieſch div mere
0,7047 dc ſi die frivnt hatte v͛lorn
0,7048 die ſi zem beſten hatte erkorn
0,7049 ouch waſ [i]ch tot vntz nv
0,7050 an frovde an mvͦte bizdc dv
0,7051 keme vn̄ ich dich han geſehen
0,7052 nv lebich. deſ mvͦz ich iehen.”

0,7053 die herren wrden beide do
0,7054 der mere trvͤric vn̄ vnfro
0,7055 biz ſi begvnden nahen
0,7056 da ſi mit frovden ſahen
0,7057 menegen werden Norman
0,7058 ir iamer ſtillen do began
0,7059 ſi wrden frovden riche
0,7060 do wart vil ritterliche
0,7061 h͛ willehelm mit froͮden dar
0,7062 enpfangen von d͛ werden ſchar
0,7063 dar vf hate ſi beſant
0,7064 ſin ane d͛ grave Bernant
0,7065 da wc div vroͮde menicfalt
0,7066 mit alder hande tagalt
0,7067 die ieman gewínnen kan
0,7068 ê․ dc er ſchiede von dan
0,7069 ím gab der grave bernant
0,7070 al ſíne richeit. vn̄ dc lant
0,7071 er hatte ander kinde niht
0,7072 wan ín. alſ vnſ dc mere giht
0,7073 wie ſich dc gefvcte ſit
0,7074 lange vbir menege zit
0,7075 dc normandie dc lant
0,7076 von kerlingen deſ kvnegeſ hant
0,7077 lihet. vn̄ lichen ſol
0,7078 alſ ir habt vernomen wol
0,7079 deſ mac ich iv niht geſagen
0,7080 dvr dc wil ich ez gedagen
0,7081 vn̄ wil fvrbc ſprechen hie
0,7082 wiez dem ivngen h[e]lde ergie
0,7083 do dem fivrſten wolgeborn
0,7084 hvlde wart alda geſworn
0,7085 vn̄ er dc lant an ſich gewan
0,7086 vn̄ der ellenthafte man
0,7087 alda beleib wol ſiben tage
0,7088 nach der aventivre ſage
0,7089 ſtrecher wite in welſchv lant
0,7090 vn̄ frv̂mte mit ſiner hant
0,7091 mege ritterliche tat
0,7092 die doch niht gar beſcheiden hat
0,7093 diſiv aventivre mir
0,7094 d͛ vmbe rede ich gerne en bir
0,7095 wan ich wil die rihte ſagen
0,7096 nv nahte inden ſelben tagen
0,7097 divzit alſ ich ê. han geſeît
0,7098 indie der tvrneẏ waſ geleit
0,7099 der zempoẏ do ſolde weſen
0,7100 ſwer hat v͛nom̄ oder geleſen

0,7101 von dem wallere
0,7102 hern ereckeſ mere
0,7103 dem iſt wol kvnt wie iergelich
0,7104 eín tvrneẏ da hebit ſich
0,7105 in der mitten ougeſt zit
0,7106 vn̄ wie eín ſperwere dvr ſtrit
0,7107 alda vf geſetzet wirt
0,7108 den richiv koſte niht v͛birt.
0,7109 Nv hoͤrich ſagen vn̄ han v͛nom̄
0,7110 ſo div ſelbe zit ſi komen
0,7111 dc man ſol tvrníeren da
0,7112 ſo komen aldie vrowen ſa
0,7113 die von warheit ſint irkant
0,7114 zen ſchoͤneſten da vberſ lant
0,7115 den iſt geſat eín palaſ
0,7116 iſt ez alſ ez hie vor waſ
0,7117 an dem graben geín dem plan
0,7118 da der tvrneẏ ſol irgan
0,7119 dar abe die werden froͮwen
0,7120 die ritter mvgen ſchoͮwen
0,7121 dar vffe ſint ſi ſehſ tage. ê․ dc
0,7122 der tvrneẏ da erge
0,7123 vn̄ ſetzent eíne kvnegín
0,7124 ir clage zerihter vnder ín
0,7125 vor der wirt ind͛ wochen
0,7126 mínne reht geſprochen
0,7127 alſ da man rehtív lehin reht
0,7128 vor eínem herren machit ſleht
0,7129 div da zer ſchoͤnſten wirt irſehen
0,7130 vn̄ d͛ man mvͦz deſ pⁱſeſ iehen
0,7131 an ſchoͤne. an kvͤſche. an w͛decheît
0,7132 d͛ lob wirt ín den landen breit
0,7133 vn̄ ſwer der .niht gedienen kan
0,7134 d͛ dvnket ſich eín ſelic man
0,7135 an hoheſ priſeſ beiage
0,7136 an dem ahtoden tage
0,7137 ſo koment algeliche dar
0,7138 die ritter von den landen gar
0,7139 die mit ritterlicher craft
0,7140 ſvͦchent werde ritterſchaft
0,7141 ſo danne d͛ tvrneẏ ende hat
0,7142 vn̄ die ritterſchaft zergat
0,7143 div danne div ſchoͤnſte iſt irkant
0,7144 div git den ſperewer vf die hant
0,7145 dem beſten ritter der da iſt
0,7146 vn̄ dem man ane valſchen liſt
0,7147 ze beiden ſiten priſeſ giht
0,7148 mit eíme kvſſe dc geſchiht.

0,7149 Vf den ſelben lieben wan
0,7150 dc ſi den ſperwer wenent han
0,7151 koment algeliche dar
0,7152 die beſten von den landen gar
0,7153 mit grozer gaſtvnge
0,7154 der edel wiſe ivnge
0,7155 h͛ willehelm wc ouch bereît
0,7156 zempoẏ mit grozer richeît
0,7157 ím waren alſ ich han v͛nom̄
0,7158 von brabant ſine botten kom̄
0,7159 vn̄ hatten braht vil riche gvͦt
0,7160 d͛ fivrſte rich vn̄ hohgemvͦt
0,7161 ín ſíne kvmponíe nam
0,7162 ſwc dar werd͛ ritter kan
0,7163 von hanegoͮ vn̄ von brabant
0,7164 vn̄ ſwer zvͦzím wart geſant
0,7165 von Orlenſ ſíner hoͮbet stat
0,7166 mit ím er dar komen bat
0,7167 ín ſiner kvmpaníe
0,7168 gar die von normandie
0,7169 bizdc der ellenthafte man
0,7170 vier hvndert ritter do gewan.
0,7171 die mit ím in ſiner ſchar
0,7172 zvͦ dem tvrnei wolden dar
0,7173 vf ſine koſte in dc lant
0,7174 nv kam div zit dc dar geſant
0,7175 wurden ſchiere alle die
0,7176 do tvrníeren wolden hie.
0,7177 Alſ vnſ die aventivre ſeît
0,7178 der lant vroͮwen vnmvͥzekeît
0,7179 wc vf dem palaſ zende kom̄
0,7180 den priſ hat vnder ín genom̄
0,7181 an ſchoͤne. an zvht. an priſe
0,7182 bereite div vil wiſe
0,7183 Oliviereſ kint von ploẏſ
0,7184 d͛ wc eín werder frantzoẏſ
0,7185 eín grave gar von hohir art
0,7186 ſi eíne vz genomen wart
0,7187 zer ſchoͤnſten vf den palaſ
0,7188 da wol tvſent vrowen waſ
0,7189 die ir deſ priſeſ mvͦſten iehen
0,7190 wan ſi hatten níe geſehen
0,7191 die. div ſich ir gelichen
0,7192 mohte in allen richen
0,7193 an ſchoͤne. an gvͤte. an zvht. an lobe
0,7194 ſwebte ir lob ín allen obe
0,7195 noch wc vroͮn amelien priſ
0,7196 ob ir mit lobe in alle wiſ

0,7197 mit allen den worten
0,7198 div wol zepriſe horten
0,7199 vn̄ mit den noch die wiſen
0,7200 kvnnen wip wol priſen
0,7201 vn̄ oͮch gar mit der clarheît
0,7202 die d͛ wnſch hatte ir bereît.
0,7203 Nv hiez der hohgemvͦte
0,7204 her willehelm der gvͦte
0,7205 vf ſlahen ſín gezelt
0,7206 an daz neh ſte velt
0,7207 dc vor der vrowen palaſ
0,7208 dc gelegenlichſte waſ
0,7209 vn̄ da man aller beſte ſach
0,7210 ſwc da ritterſchaft geſchakh
0,7211 vn̄ ſwc da ſchalleſ ſolde irgan
0,7212 do herbergeten vf den plan
0,7213 mit froͮden vn̄ mit ſchalle
0,7214 die werden ritter alle
0,7215 dvr richeit. dvr geſvnden lvft
0,7216 dvr ſchal. dvr ritterlichen gvft
0,7217 wer dar ritter were komen
0,7218 ob ir deſ habet niht v͛nomen
0,7219 ſo wil ich ez iv tvͦn irkant
0,7220 mit ritterſchaft kam indc lant
0,7221 der werde kvnec aveníſ
0,7222 von ẏſpaníe der den priſ
0,7223 an hohgemvͦte an lobe crvͦc
0,7224 ſwa man d͛ beſten do gewuͦc
0,7225 daz behielter an den tac
0,7226 Nahe an ſínme ringe lac
0,7227 Belín von Waſcuníe
0,7228 vn̄ Tibalt von Gahgvníe
0,7229 die ſcepter vn̄ crone
0,7230 beide truͦgen ſchone.
0,7231 Ander gezelten da bi
0,7232 lagen die zekomerzi
0,7233 zem erren tvrneẏ waren kom̄
0,7234 alſ ir ſelbe hat vernomen
0,7235 von arragvn der kvnec Gilbert
0,7236 vn̄ Gerion der degen wert
0,7237 der zenaverren crone truͦc
0,7238 alſ ich iv hie vor gewuͦc
0,7239 vn̄ d͛ kvnec von portegal
0,7240 grave arialt der provenzal
0,7241 geteilit wart mit ſíner craft
0,7242 zv der franzoẏſer ritterſchaft
0,7243 die lagín diſint vberſ velt
0,7244 vn̄ hatten menec rich gezelt

0,7245 da lac vil riliche
0,7246 gilhelm von francriche
0,7247 vn̄ Tierrich der tſcamponoẏſ
0,7248 d͛ grave Olivierſ von ploẏſ
0,7249 an ſínem ringe lagen die
0,7250 driv hvndert ritter hattenſ ſie
0,7251 die in ſiner koſte gar
0,7252 der ivnge kvnec fvͦrte dar
0,7253 von den lac niht verre
0,7254 der aventivre herre
0,7255 willehelm d͛ wiſe helt
0,7256 d͛ fivrſte an manheit vzerwelt
0,7257 mit ſiner ritterlichen craft
0,7258 mit hohgemvͦter ritterſchaft
0,7259 kan mit herlichen ſitten
0,7260 deſ graven. Widen. ſvn geritten
0,7261 von ſante Gilien lande
0,7262 den ich ív hie vor nande
0,7263 der hatte do geleitet ſwert
0,7264 Iohan hiez d͛ fivrſte wert
0,7265 bi den frantzoẏſen wolde oͮch ſin
0,7266 von poẏtierſ grave poẏtwín
0,7267 er waſ ín ouch zekomarzi
0,7268 mit ſiner ſvnder rotten bi.
0,7269 dar wc zwei hvndert ritt͛ kom̄
0,7270 die ſich deſ hatten an genom̄
0,7271 dc ſi tvrnieren wolden gar
0,7272 vn̄ vf den tvrneẏ kom̄ dar
0,7273 verre vz fromden richen
0,7274 der hatte ettelichen
0,7275 ſin amíe dar geſant
0,7276 genvͤge waren índc lant
0,7277 geſtrichen nach gewínne
0,7278 vn̄ ouch durch werde minne
0,7279 ſwer div beiagete d͛ gewân
0,7280 do der grave Iohan
0,7281 von rehter warheit dc bevant
0,7282 dc ſin neve von brabant
0,7283 indc lant geſtrichen waſ
0,7284 ſine mage er anſich laſ
0,7285 Gilhelmen den frantzoẏſ
0,7286 vn̄ Tierrich den tſcamponoẏſ
0,7287 vn̄ kam mit ein͛ werden ſchar
0,7288 dur grvͤzen ín geritten dar
0,7289 den edeln fivrſten riche
0,7290 fvnden ſie herliche
0,7291 liginde. vf dem plane
0,7292 von warheit niht nach wane

0,7293 ſeit div aventívre daz
0,7294 dc níeman da were baz
0,7295 vn̄ dc da níeman lege
0,7296 der ſolher richeit pflege
0,7297 alſ der ſtoltze degen pflac
0,7298 ich wil iv ſagen wie er lac.
0,7299 IM waren vier richiv gezelt
0,7300 zeínem ringe vf dc velt
0,7301 geſlagen vf dc grivne graſ
0,7302 von iegelichem anz and͛ waſ
0,7303 dc wol eíneſ akerſ lenge ſcheín
0,7304 eín ſranne wc inzwiſchen zwein
0,7305 da hvndert ſchilde an hiengen
0,7306 an den rínc da giengen
0,7307 bi iegelichem orte
0,7308 in dc geſtvͦle eín porte
0,7309 von tvͦche alſ eín bvrgetor
0,7310 ob iegelichem ſchilde enbor
0,7311 ſach man eíne baníer ſtan
0,7312 vil riche vn̄ wol getan
0,7313 vn̄ eínen gezimierten helm
0,7314 vf grivͤnem graze ſvnd͛ meln
0,7315 hatter geherberget da
0,7316 ſine mage kamen ſa
0,7317 die herren tvgenderiche
0,7318 vn̄ grvͦzten ín gvͦtliche
0,7319 vil minnecliche er ſi enpfie
0,7320 gar ane trvͤren waren ſi
0,7321 ſi froͮten ſich ir ſvͤzen ivgent
0,7322 vn̄ ir hohgelobter tvgent
0,7323 vn̄ dc ſi eín ander ſahen.
0,7324 mit triwen ſi deſ iahen
0,7325 in were gelvckeſ vil geſchehen
0,7326 daz ſi eín ander ſolden ſehen.
0,7327 do mit herlichen ſitten
0,7328 die h͛ren waren hín geritten
0,7329 von dem ellenthaften man
0,7330 div veſie hvb ſich an
0,7331 von helden vil gehívren
0,7332 die ſtarchen dioſtivren
0,7333 die dioſtieren wolden da
0,7334 do reiten ſich zevelde ſa
0,7335 ouch hatte ſich mit richeit
0,7336 menic kappfer dar bereit
0,7337 gecleidet wunnecliche
0,7338 die edeln mvͦteſ riche
0,7339 zogten geín dem bvrchgraben
0,7340 div veſie wart irhaben

0,7341 dort vor dem palaſ
0,7342 da vil vrowen vffe waſ
0,7343 die ez alleſ ſahen an
0,7344 do hiez der tvgende riche man
0,7345 her willehelm. die ſíne gar
0,7346 daz ſi ſich bereitín dar
0,7347 nach ſínem willen dc geſchach
0,7348 den fivrſten man ſich wapín ſach
0,7349 vn̄ ſíne maſſeníe
0,7350 hín. da div veſie
0,7351 mit meng͛ dioſt. von mengē man
0,7352 ſich hatte da gehaben an
0,7353 do kam d͛ degen ellenthaft
0,7354 gezoget mit ſiner ritterſchaft
0,7355 vn̄ mit ſo grozem ſchalle
0,7356 daz ſi wichen alle
0,7357 ſvnder wider widerſtriten
0,7358 ſwa man in ſach zvͦ riten
0,7359 mit vil ſchalleclichen ſitten
0,7360 kam der degen dar geritten
0,7361 da er nach ritterſ orden ſach
0,7362 menege dioſt div da geſchach.
0,7363 dort her vber die planíe
0,7364 zogete von ẏſpaníe
0,7365 der edel kvníc aveníſ
0,7366 mit hohgemvͦten helden wiſ
0,7367 vn̄ mit liehten baníeren
0,7368 der ſvͦhte dioſtieren
0,7369 ſwa d͛ zerritterſchefte kam
0,7370 ſo wc er der den priſ da nam
0,7371 den wolde níeman da beſtan
0,7372 den ſín eln wart kvnt getan
0,7373 vn̄ den der degen wc irkant
0,7374 do dc herwillehelm bevant
0,7375 er hiez in fragen ob er da
0,7376 dioſtieren wolde. er ſagete “ia
0,7377 ich bín nv aller erſt gewert
0,7378 deſ ich nv lange han gegert
0,7379 ſit ich den hie fvnden han
0,7380 der mich mit dioſt getar beſtan
0,7381 wanſ alſo meníc vrowe ſiht
0,7382 den priſ d͛ mír alhíe geſchiht
0,7383 ſo bín ich ſíner kvnſte fro”
0,7384 die herren wrden beide do
0,7385 mit kvneclicher richeit
0,7386 vf eíne riche dioſt bereit.
0,7387 Vf zwei orſ. ſtark. vn̄ hoch
0,7388 ſazín do die beide floch

0,7389 miſſewende. vn̄ zageheit
0,7390 wie ſi wrden bereit
0,7391 ir harnaſch wc ſilber wiſ
0,7392 in waſ vil wunneclicher fliz
0,7393 an ir richen wapin cleit
0,7394 mit grozer riliche geleit
0,7395 her willehelm d͛ wiſe man
0,7396 eínen wapen roc trvͦc an
0,7397 dc mvͦſte eín tívre pfellil ſín
0,7398 vn̄ gab vil rilichen ſchín
0,7399 von golde drvf ſin ſchilt genat
0,7400 dike vf die dike waſ zerſat
0,7401 menec gvldíner lev
0,7402 diz wc deſ ſchilt von hanegov
0,7403 von Orlenſ vn̄ von Brabant
0,7404 von den er allen waſ genant
0,7405 ím wart ouch anden ſtvnden
0,7406 der helm vf gebvnden
0,7407 dar vf der bov̂m den er trvͦc
0,7408 der wc riche vn̄ gvͦt genvͦc
0,7409 vn̄ gab ouch firrichen ſchín
0,7410 von ſchellen gvldín
0,7411 wart vil groz gedoͤne vmb ín
0,7412 ſwa er wolde keren hín
0,7413 werben vmbe ritterſ priſ
0,7414 ouch waſ der kvnec aveníſ
0,7415 ſo wol bereit dc ich niht wil
0,7416 ín prvͤven ez wrde al zevil
0,7417 er waſ wunſchliche. vn̄ wolbereit.
0,7418 alſ eín ritter ſol
0,7419 den níeman fvrbaz wolde
0,7420 priſen noch enſolde
0,7421 die ellenthaften iv̂ngen
0,7422 allenthalb zvͦ druͦngen
0,7423 vn̄ macheten an d͛ ſelben zit
0,7424 eínen langen rinc vil wit
0,7425 daz ſi die dioſt wol mohten ſehen
0,7426 div da ſolde geſchehen
0,7427 ouch waſ gelan den froͮwen
0,7428 ein witer rvn dvr ſchoͮwen
0,7429 wer da beiagen ſolde priſ
0,7430 willehelm vn̄ aveníſ
0,7431 die blvͦmen rehter milte
0,7432 hatten do die ſchilte
0,7433 zehalze beidenthalb genomen
0,7434 vn̄ waren geín eín ander kom̄
0,7435 mit hvrte in dem ringe her
0,7436 zwei ſtarchiv wol gemaliv ſper

0,7437 ſi geín eín andern fvͦrten
0,7438 ob div orſ iht rvͦrten
0,7439 die erde. ia. doch. liſe
0,7440 ſi liefen inder wiſe
0,7441 dc die tvmben wanden gar
0,7442 dc ſi beide flvgín dar
0,7443 do wart ir priſ irzeiget
0,7444 div ſper wrden geneiget
0,7445 div ſi ſo gar zerſtachen
0,7446 dc ſi zeſtvchen brachen
0,7447 ín eíner bloͤden ſmelhen wiſ
0,7448 do mvͦſte vallen aveniſ
0,7449 der kvnec von ẏſpanie
0,7450 nider vf die planíe
0,7451 von deſ ſtolzen fivrſten hant
0,7452 willehelmeſ von Brabant.
0,7453 die cregierer liefen hie
0,7454 cregierende menge ſtoltze crie
0,7455 vf den wiſen wigant
0,7456 den gab er dc orſ zehant
0,7457 do riefen ſi vil ſere
0,7458 “aẏ. ere vber ere
0,7459 wie dirre tvgende riche man
0,7460 gewerben wol nach eren kan
0,7461 hie hat ſín ritterlichiv craft
0,7462 beiaget den priſ an ritterſchaft
0,7463 dc ím die nv priſeſ iæhent
0,7464 die w͛den priſ zerehte ſpehent
0,7465 ſo hat d͛ degen vnverzagt
0,7466 vmb vnſ mit gebind͛ hant beiagt
0,7467 dc wír gemeínen priſ ím geben
0,7468 aẏ. ſvͤzer got nv laz ín leben
0,7469 vn̄ fvͤge ím werdeſ lobeſ lon”
0,7470 do der kvnec Gerion
0,7471 den edeln ſpaníol vallin ſach
0,7472 vor zorne er vientliche ſpᵃch
0,7473 “ſol vnſ allen nv eín man
0,7474 mit kindeſ kraft geſigen an
0,7475 ſo mvͦzen wir verkrenchit ſin
0,7476 ich vn̄ die genoze mín
0,7477 vn̄ die andern algemeíne
0,7478 noch hivte mvͦz der eíne
0,7479 lernen von deſ andern hant
0,7480 eínen val vf den ſant
0,7481 e․ dc ich iemer dc vertrage
0,7482 den vnſer aller priſ beiage.”
0,13997 Ir lip mit den geberden hie
0,13998 deſ ſelben willen reht begie

Referenzkorpus Mittelhochdeutsch v2.0 (https://linguistics.rub.de/rem) 34

https://linguistics.rub.de/rem


M336: Rudolf von Ems: Wilhelm von Orlens (M) Diplomatischer Lesetext

0,13999 ir arme lieht nach wunſche wiz
0,14000 kertín dar an gar den fliz
0,14001 vie ſi zeſemíne viengín ſich
0,14002 mit ſvͤzen drvken minneclich
0,14003 waſ ietwederſ der gelvſt
0,14004 wie ez an ſíne linden brvſt
0,14005 dc ander leite nahín
0,14006 ir frivntlich vmbe vahín
0,14007 vn̄ ir vil zartlichen ſitte
0,14008 die in beiden wonten mitte
0,14009 div gelieben lerte
0,14010 div kvnſt dc ſich ver kerte
0,14011 froͮn amelien magetvͦm
0,14012 ſi froͮte ſich vn̄ wc ir rvͦm
0,14013 dc nahín anir arme lac
0,14014 der beſte ritter der den tac
0,14015 bi der zit belvhte
0,14016 den edil degen dvhte
0,14017 die groſte ſelde die ieman
0,14018 biden ziten me gewan
0,14019 inder were betagit ſin lip
0,14020 wan er dc reineſte wip
0,14021 die edilſten. vn̄ die ſchoneſten gar
0,14022 die biden tagen ie wip gebar
0,14023 hette an ſinen arm geleit
0,14024 ſwaz er not. vn̄ arbeit
0,14025 ir leit von ir ſchvlden ie
0,14026 deſ iareſ hat ín alhie
0,14027 div eíníge naht ergetzet
0,14028 ſwa er da vor geletzet
0,14029 an libe. vn̄ andem mvͦte waſ
0,14030 vil ſanfte er deſ alhie genaſ
0,14031 bider liben frowen ſín
0,14032 der edel kvnec wittekín
0,14033 der ſelben ſelde ím ſelben iach
0,14034 wan im lieber níe geſchach
0,14035 danne ím deſ nahteſ waſ geſchehen
0,14036 deſ mvͦz ouch ím div war heit iehen
0,14037 do div trvebe naht verſweín
0,14038 vn̄ der morgen ſterne ſcheín
0,14039 vn̄ ez ſchiere tagen began
0,14040 willehelm der reíne man
0,14041 gab ſiner trt̂ amíen
0,14042 der ſchoͤnen amelien
0,14043 die rikeſten morgen gabe
0,14044 die walhe oder ſwabe
0,14045 ie da vor gegaben ê
0,14046 wc mohter ir gegeben me

0,14047 wan hertze lip. vn̄ mvͦt
0,14048 ſich ſelben lant. lvte. vn̄ gvͦt
0,14049 hantveſtecliche ín ir gewalt
0,14050 brahteſ gar der degen balt
0,14051 ſin lip gedínge waſ von ir
0,14052 dc er nach ſíneſ hertzen gir
0,14053 von ir wartín ſolde
0,14054 ſweſ er wunſchen wolde
0,14055 an lieblicher geſelleſchaft
0,14056 an ſteter liebe ſtete craft
0,14057 mit vnverkerten trıwͮen
0,14058 vnvalſchen werden rıwͮen
0,14059 an dem man vernívgernde niht
0,14060 dc waſ von ir ſin zvͦ verſiht
0,14061 vn̄ ſín lip gedinge do
0,14062 die ſelben gabe gab alſo
0,14063 der wiſe kvnec wittekin
0,14064 vn̄ nam ouch von der froͮwen ſín
0,14065 daz ſelbe lip gedinge
0,14066 deſ wart ſín ſorge ringe
0,14067 vn̄ ſín hohgemvͦte breit
0,14068 an froͮden ſvnder hertzeleit.
0,14069 div aventivre ſeit fvͥr war
0,14070 dc do der liehte morgen clar
0,14071 begvnde wahſinde ſín
0,14072 vn̄ der liehten ſvnnen ſchín
0,14073 bot ſich geín mitten morgen
0,14074 mit froͮden ane ſorgen
0,14075 mit liebe wc ietweder degen
0,14076 bi ſínem liebe noch gelegen
0,14077 willehelm vn̄ wittekin
0,14078 do kamen ivncfrowelín
0,14079 ſchoͤne hvbeſch wol gevar
0,14080 vn̄ bvtten ín ir cleider dar
0,14081 alſi die an geleiten
0,14082 vn̄ ſich vil wol becleíten
0,14083 ſi ſwuͦren da man meſſe ſanc
0,14084 do man geſanc. do wc niht lanc
0,14085 ê. man enbeiz do dc geſchach
0,14086 vil riliche man geben ſach
0,14087 den varnden riche gabe da
0,14088 die herren nam zvͦzím do ſa
0,14089 amilot der wiſe man
0,14090 an eínen rat fvͦrter ſi dan
0,14091 er ſprach “ſvn kvnec wittekín
0,14092 ich wil die helfere dín
0,14093 dir zeliebe ledic lan
0,14094 ſwc ich ſchaden von in han

0,14095 von dínen ſchvlden vn̄ von dir
0,14096 dc ſi nv gebvezet mír
0,14097 vn̄ dvr den willen dín v͛korn”
0,14098 die richen herren wol geborn
0,14099 waren der ſelben rede fro
0,14100 vn̄ danketin ím d͛ trıwͮen do
0,14101 die er do. vn̄ da vor iê
0,14102 getrıwͮeliche an ín begie
0,14103 fvͦr dc ſi wurden verſalt
0,14104 mit vancnvſſe in ſine gewalt.
0,14105 do dc geſchach da ſpᵃch zehant
0,14106 der ivnge fivrſte von brabāt
0,14107 “ir herren alle die hie ſín
0,14108 nv tvͦt mir ıwͮer triwe ſchín
0,14109 vn̄ ratet alle mir darzvͦ
0,14110 wie ich zemínem dinge tvͦ
0,14111 mínem ſweher ich verſwuͦr
0,14112 do ich nv ivngeſt von ím fvͦr
0,14113 engellant darzv brabant
0,14114 vn̄ ſwc mir zerbínne iſt benant
0,14115 daz ich iemer daz verbar
0,14116 an gewalte. ez ſi daz er
0,14117 mir gvͦt irloͮbe vn̄ lant”
0,14118 amilot der wigant
0,14119 der edil kvnec hohgemvͦt
0,14120 ſpᵃch “neve mich wil dvnken gvͦt
0,14121 dc wir ſenden nv zehant
0,14122 an den kvnec von engellant
0,14123 der vnſ dc von ím irvar
0,14124 endeliche anz ende gar
0,14125 ob in iender dez gezeme
0,14126 dc er dir eín teil beneme
0,14127 d͛ ſwere die div haſt ir litten
0,14128 von mín kvmberlichen ſitten
0,14129 wil er nach vnſerſ hertzen gir
0,14130 der ein teil benemen dir
0,14131 dc lazen danne vnſ dvnken gvͦt
0,14132 deſwar ob er deſ niht tvͦt
0,14133 ſo wil ich inder helfe dín
0,14134 mit libe vn̄ ouch mit gvͦte ſín”
0,14135 dc lobeten ouch mit eiden ſa
0,14136 die an dem rate ſazen da
0,14137 dc ir helfe ím wer bereit
0,14138 deſ ſwuͦren ſi ím ſicherheit
0,14139 vn̄ ſazten wie ſi wolden
0,14140 ob ſi vrlivgen ſolden
0,14141 geín dem vrlivge ſitzen
0,14142 nach vientlichen witzen

Referenzkorpus Mittelhochdeutsch v2.0 (https://linguistics.rub.de/rem) 37

https://linguistics.rub.de/rem


M336: Rudolf von Ems: Wilhelm von Orlens (M) Diplomatischer Lesetext

0,14143 wart dc alleſ vf geleit
0,14144 alſ vnſ die aventivre ſeit.
0,14145 deſ wart d͛ ſtoltze degen fro
0,14146 do diz geſchehen wc alſo
0,14147 kvnege. fivrſten herren gar
0,14148 alſi waren komen dar
0,14149 namen vrlob. vn̄ ir man
0,14150 alſi wolden ſcheiden dan
0,14151 do bat ſi der kvnec da
0,14152 dc ſi mit ín rittín ſa
0,14153 mit ſinem kinde vntz andc mer
0,14154 wan dc wer eht ane wer
0,14155 ſi wolde mit ím fvͤren dan
0,14156 der kvnec wittekín ir man
0,14157 Gvtſchart von livoníe
0,14158 Gẏrart von eſtoníe
0,14159 vn̄ wittekíne wc bereit
0,14160 mit vil grozir richeit
0,14161 mit gvͦte vn̄ ouch mit ſpiſe
0,14162 nach rilicher wiſe
0,14163 vf dc mer gelíne vil
0,14164 da vor kvrtzliche indem zil
0,14165 hatte wittekin geſant
0,14166 wider heín ínſín lant
0,14167 zeſínen lant herren do
0,14168 dc ſi bereitín ſich alſo
0,14169 dc ſi in wirdecliche
0,14170 wider in ſín riche
0,14171 enpfiengen ſwenner keme
0,14172 alſ ez in wol gezeme
0,14173 deſ waſ ir wille niht zelaz
0,14174 vn̄ wrben ſa mit flize daz
0,14175 man in wol inphienge
0,14176 vn̄ dc ſin wille irgienge.
0,14177 V on loheníſ do balde ſchiet
0,14178 d͛ kvnec die geſte vn̄ aldiv diet
0,14179 vn̄ ouch deſ landeſ kvnegin
0,14180 vn̄ ir edilſten ivncfroͮwelín
0,14181 mit wunneclichem froͮwen her
0,14182 mit Dvzabelín vntz an dc mer
0,14183 vn̄ mit ir hertzeliebín man
0,14184 der ſi wolde fvͦeren dan
0,14185 die naht beleib div ritterſchaft
0,14186 alda mit richer froͮden craft
0,14187 von der habe ineíner ſtat
0,14188 alſi der riche kvnec bat
0,14189 bizdc d͛ ander morgen kam
0,14190 vrlob fro Dvzabele nam

0,14191 vn̄ der kvnec wittekín
0,14192 ſwc froͮwen mit d͛ kvnegín
0,14193 wc komen dvr ir bette dar
0,14194 die begvnden weînen gar
0,14195 dc ſcheiden dc alda geſchach
0,14196 mit mínnen [man] do ſcheiden ſach
0,14197 die geſte von dem lande
0,14198 die mit dem wigande
0,14199 dar waren vientliche komen
0,14200 mit mínnen hatte ín haz genom̄
0,14201 eíneſ wibeſ mínne
0,14202 mit vientlichem ſínne
0,14203 mit mínnen wc ir haz bedaht
0,14204 eín vnlanc ſtvnt. ein kvrtze naht
0,14205 verſvͤnde ir lange wernden nit
0,14206 dc da vor e. inmenger zit
0,14207 níeman verſvͤnen kvnde
0,14208 dc ſvͦnde in kvrtzer ſtvnde
0,14209 eineſ werden wibeſ lip
0,14210 alſo kvnnen reiniv wip
0,14211 daz vͤbel ze gvte keren
0,14212 vn̄ gvͦt mit gvͦte meren
0,14213 wibeſ gvͦete meret gvͦt
0,14214 wip hohit hohen mvͦt
0,14215 gvͦt wip iſt aller gvͦte gvͦt
0,14216 div wipliche vn̄ rehte tvͦt
0,14217 froͮ Dvzabel dc lerte
0,14218 wan ſi den haz verkerte
0,14219 der iemer wernde were
0,14220 wan div vnwandelbere.
0,14221 M it iamer mvͦſte irgriffen ſín
0,14222 von Norwege div kvnegín
0,14223 nach ir lieben kinde
0,14224 vil franſpvͦtiger wínde
0,14225 da vf dem mer nach ín do wart
0,14226 ſi fvͦren wunnecliche vart
0,14227 bizdc ſi wurden heín geſant
0,14228 ze Tenimarchen ín dc lant
0,14229 da wittekin truͦc crone
0,14230 vil wol mit frovden ſchone
0,14231 wurden ſi vil ſveze
0,14232 mit menegem werden grvze
0,14233 enpfangen wirdecliche
0,14234 arme vn̄ darzvͦ riche
0,14235 die Dvzabelen ſahen
0,14236 gemeinliche deſ iahen
0,14237 in wer aller erſt nv komen heín
0,14238 deſ landeſ heil. vn̄ ſelde ſteín

0,14239 in kvnde níemer miſſe gan
0,14240 ſit ſi zefroͮwen ſolden han
0,14241 die reíne ſuͦzen gvͦten
0,14242 die kvͥſchen hohgemvͦten
0,14243 die wiſen vn̄ die claren
0,14244 wan ir ſitte waren
0,14245 in alle wiſ gar wunſchích
0,14246 diz groze heil begvnde ſich
0,14247 von tage ze tage meren
0,14248 an ir werden eren
0,14249 der kvnec vn̄ div kvnegin
0,14250 Dvzabele vn̄ wittekín
0,14251 waren gelieb vnder inzwein
0,14252 ir trıwͮe alſ vnverwandelt ſcheín
0,14253 dc ietwedirſ dem andern nie
0,14254 ſíneſ willen abegegie
0,14255 deſ wart ir lob ir werdecheit
0,14256 vn̄ ir ſelde inden landen breit
0,14257 gar ane miſſewende
0,14258 vntz ir beider ende.
0,14259 [D]o wittekín von dan geſchiet
0,14260 amilot vn̄ alſin diet
0,14261 gein loheníſ vuͦren wider heín
0,14262 vn̄ wart mit ſinem rate ineín
0,14263 vn̄ mit dem fivrſten von brabāt
0,14264 wen ſi ſand in zengillant
0,14265 do rietinſ algeliche gar
0,14266 mit einem mvnde dc ſi dar
0,14267 den graven Moranden
0,14268 zeinem botten ſanden
0,14269 der wart ez gebeten da
0,14270 der lobitez do hiez in ſa
0,14271 bereiten koſtliche
0,14272 der edil kvnec riche
0,14273 der tvgende gernde amilot
0,14274 mit ſinen briefen er inbot
0,14275 dem kvnege aldiv mere
0,14276 wie ez irgangen were
0,14277 vn̄ ob der degen ſtete
0,14278 die wider rede hete
0,14279 div im niht wol behagete
0,14280 dc er im wider ſagete
0,14281 dienſt vn̄ frivntſchaft
0,14282 von im vn̄ von d͛ kvnege craft
0,14283 der ſicherheit dort wc getan
0,14284 alſ ich ê. geſprochen han.
0,14285 [D]o der grave Morant
0,14286 wart bereit. er fvͦr zehant

0,14287 gein engellant. mit froͮden dan
0,14288 vn̄ lie den werden wiſen man
0,14289 ze Norwege beliben
0,14290 der kvnde da vertriben
0,14291 mit froͮden froͤliche ane clage
0,14292 alle ſtvnt. vn̄ alle tage
0,14293 bi ſiner trv̂t amien
0,14294 der ſchoͮnen amelien
0,14295 div kvrtzete mit ir gvͦete
0,14296 ſín leit. ſin vngemvͦete
0,14297 vn̄ machetem ſine ſwere cranc
0,14298 ſine froͮde wernde vn̄ lanc
0,14299 nach wunſchlicher werdeheit
0,14300 nv waſ alſ vnſ dc mere ſeit
0,14301 hin zengellanden indc lant
0,14302 do komen der grave Morant
0,14303 vn̄ wart vil minnecliche da
0,14304 enpfangen von dem kvnege ſa
0,14305 vn̄ ouch von den fivrſten gar
0,14306 den brief bot erdem kvnege dar
0,14307 den nam er ſchone vn̄ laſ
0,14308 wc ím dar enbotten waſ
0,14309 wie der ellenthafte degen
0,14310 eliche waſ gelegen
0,14311 bider lieben tohter ſín
0,14312 vn̄ dc ir hertzeclicher pín
0,14313 gar zergangen were
0,14314 vn̄ dc ſi gar ir ſwere
0,14315 vn̄ ouch ir ſicheit were geneſen
0,14316 do der brief waſ geleſen
0,14317 der die botſchaft hatte braht
0,14318 der kvnec ſweic vn̄ ſaz v͛daht
0,14319 nach dem grozen wunder
0,14320 dc got hatte beſvnder
0,14321 an ſínem kinde getan
0,14322 alſ ich biz her geſaget han.
0,14323 do der vnverzagete
0,14324 vil lange alſo gedagete
0,14325 vn̄ ím inden gedanchen
0,14326 began dc hertze wanchen
0,14327 er ſprach offenliche do
0,14328 “ſit ez got hat gevuͦeget ſo
0,14329 dc div liebe tohter min
0,14330 ſol vn̄ mvͦz von rehte ſín
0,14331 deſ werden willehelmeſ wip
0,14332 vn̄ got hat ir beider lip
0,14333 ſo wund͛liche zeſemine braht
0,14334 ſo hat er wunderſ dran gedaht

0,14335 dc wil ich gerne ſtete lan
0,14336 vn̄ wil den degen iemer han
0,14337 an eíneſ lieben ſvͤneſ ſtat
0,14338 wan ſín gemvͤte níe getrat
0,14339 vz manlicher ſtetecheit
0,14340 wer ez alder welte leit
0,14341 ſo geſchiht doch ſwc geſchehen ſol
0,14342 daz hat ſich beweret wol
0,14343 andiſen ſelben dingen
0,14344 wem kvnde alſo gelingen
0,14345 alſ ím nv gelvngen iſt
0,14346 ez vuͦgete danne d͛ reine criſt
0,14347 were ez mir ſwere vn̄ leit
0,14348 dc were verlornív arbeît
0,14349 vn̄ beſwarte mir den mvͦt
0,14350 [Da] [von] wil ez mich dvnken gv̂t
0,14351 vn̄ bín ez hertzecliche fro”
0,14352 nach den lant fivrſten ſand͛ do
0,14353 vn̄ ſagetín gar div mere
0,14354 wie ez ir gangen were
0,14355 [D]o ſprachínſ algeliche
0,14356 “ſit daz got der riche
0,14357 diz wund͛ ſuſ gevûget hatt
0,14358 ſo iſt vnſer allir rat
0,14359 dc irz ivch lazet dvnken gvͦt
0,14360 wan der fivrſte hohgemvͦt
0,14361 hat edelkeit mit gvͦte
0,14362 an libe an lobe an mvͦte
0,14363 iſt er ſo gar volle komen
0,14364 dc er da fvͥr iſt vz genomen
0,14365 er ſi der werdeſte man
0,14366 der ritterſ namen ie gewan
0,14367 nv bi diſen ziten
0,14368 ane widerſtriten
0,14369 ſoldínt ir got iemer mer
0,14370 loben dc der fivrſte her
0,14371 míne frowen haben ſol
0,14372 vnſ iſt an ím gelvngen wol
0,14373 deſ ſvln wir den geweren got
0,14374 lobín. vn̄ ſin gebot.
0,14375 vn̄ rietín iv ſelben mvͦt
0,14376 dc ez alſ vnſ ivch dvnke gvͦt
0,14377 dc kvmet vnſ ſelecliche”
0,14378 der edil zvͥhte riche
0,14379 antwrte. dem rate do
0,14380 er were ez hertzecliche fro
0,14381 deſ froͮte ſich div werde ſchar
0,14382 vn̄ rieten ez mit trıwͮen gar.

0,14383 [D]o wart der grave Morant
0,14384 zvͦzín anden rat beſant
0,14385 der kvnec ſeite ím ſínen mvͦt
0,14386 ez were ím lieb vn̄ dvhtin gvͦt
0,14387 ſwc da geſchehen were
0,14388 den helt vn wandelbere
0,14389 bereiter hein zelande
0,14390 amilote er ſande
0,14391 vil preſente riche
0,14392 vn̄ bat imflizecliche
0,14393 danken d͛ hohin werdecheit
0,14394 div von im waſ bereit
0,14395 ſínen kinden beiden
0,14396 mit vnvalſchlichen eiden
0,14397 enbot er willehelme daz
0,14398 mit ſtetín trıwͮen ane haz
0,14399 wolder im iemer mere
0,14400 fvͤegen gvͦt vn̄ ere
0,14401 vn̄ zeinem lieben kinde han
0,14402 hetter im leideſ iht getan
0,14403 dc wolder im benemen ſo
0,14404 dc erſ iemer were fro
0,14405 vn̄ dc er zeNorwege bitte
0,14406 ane vrdrvtzeliche ſitte
0,14407 bizdaz er dar ze lande
0,14408 botten nach ím ſande
0,14409 dc teter doch kvrtzliche
0,14410 mit grozer gabe riche
0,14411 frvmter den getrıwͮen man
0,14412 wider hein zelande dan.
0,14413 [A]lſo ſchiet von engellant
0,14414 der wiſe grave Morant
0,14415 gein Norwege ander ſelben ſtvnt
0,14416 vn̄ tet da liebiv mere kvnt
0,14417 dem kvnege vn̄ der kvnegin
0,14418 der vil lieben froͮwen ſin
0,14419 vn̄ dem fivrſten von brabant
0,14420 er hatte dar von engellant
0,14421 der kvnegin cleinoͤde vil
0,14422 braht an dem ſelben zil [...]
0,14425 vn̄ danchetir dc wc ir bette
0,14426 deſ ſi ir kinde liebez tette
0,14427 fvͥr die ſtvnt dc ſi dar kam
0,14428 do dc geſchehen wc do nam
0,14429 Reinher der kvnec riche
0,14430 ſine fivrſten algeliche
0,14431 vn̄ beriet ſich alſo
0,14432 wen er gein Norwege do

0,14433 zebotten von dem lande
0,14434 nach ſinem kinde ſande
0,14435 ſi rieten algeliche gar
0,14436 dc er ze botten ſande dar
0,14437 nach ſiner tohter ſchiere
0,14438 der groͤſten fivrſten viere
0,14439 die man fvnde vber aldc lant
0,14440 den werden hertzogen von gant
0,14441 ſolder ſenden da hin
0,14442 mit gelerten fivrſten drin
0,14443 der eine waſ von ſantavit
0,14444 ein erzebiſchof. der die zit
0,14445 wc deſ kvnegeſ hohſter rat
0,14446 wan er ane miſſetat
0,14447 wiſe waſ vn̄ wert irkant
0,14448 der ertzebiſchof wart geſant
0,14449 von ebirwic mit diſen zwein
0,14450 andem ouch hohiv wiſ heit ſchein
0,14451 vn̄ der biſchof von winceſter
0,14452 der wiſe mvͦteſ veſter.
0,14453 [D]ie werden fivrſten viere
0,14454 bereiten ſich do ſchiere
0,14455 mit fivrſteclicher richeit
0,14456 fvr war div aventivre ſeit
0,14457 dc iegelicher in ſiner ſchar
0,14458 drizic ritter fvͦ rte dar
0,14459 gecleidet ritterliche
0,14460 ir cleider waren riche
0,14461 von ſcharlachin rot alſ ein blvͦt
0,14462 die fivrſten edil vn̄ gvͦt
0,14463 bereiten gein Norwege ſich
0,14464 mit meneg͛ koſte ritterlich
0,14465 der ſi bedvrfen wolden
0,14466 vn̄ die ſi haben ſolden
0,14467 vf die vart do ſchieden dan
0,14468 die werden fivrſten vn̄ ir man
0,14469 hin zeNorwege zehant
0,14470 d͛ riche kvnec von engellant
0,14471 enbot div ſelben mere
0,14472 wie ez irgangen were
0,14473 Iohfreide von brabant
0,14474 zebottin wart da hin geſant
0,14475 der biſchof von lvnderſ
0,14476 deſ wunderlichen wunderſ
0,14477 dc an ir beider kint irgie
0,14478 enbot er im die warheit hie
0,14479 allez wie ez waſ geſchehen
0,14480 ob er in gerne wolde ſehen

0,14481 dc er keme er wolde komen
0,14482 alſ ir ſelbe habit vernomen.
0,14483 [D]o dem fivrſten von brabant
0,14484 gewerliche wart irkant
0,14485 dc ſin ſvn dannoch lebete do
0,14486 der mere wart er alſo fro
0,14487 dc der getrıwͮe reine man
0,14488 von frovden. weinen began
0,14489 dvr div vil lieben mere
0,14490 vn̄ daz er alder ſwere
0,14491 vergaz. div im ê. ie geſach
0,14492 mit frovde haften mvͦte iach
0,14493 “wol mich dc ich ie wart geborn
0,14494 vn̄ mir div ſelde ie wart irkorn
0,14495 dc min kint noch lebinde iſt
0,14496 deſ lobich dich vil ſvͤzen criſt
0,14497 vn̄ bitte der gnaden dich
0,14498 dc dv helfiſt mir dc ich
0,14499 den getrıwͮen reinen man
0,14500 geſehe mit minen ougen an
0,14501 vn̄ ich geſvnt in fínde noch
0,14502 ſwie gvͤtlich ıwͮer herre doch
0,14503 in ze kinde habe genant
0,14504 ſo iſt vnſ allen wol bekant
0,14505 wc er im leideſ hat getan
0,14506 inweiz niht wie ich ſol v͛ſtan
0,14507 dc er geſant her nach mir hat
0,14508 vmbe die ſelben getat
0,14509 dier an mineme ſvne begie
0,14510 waſ ich ſin vndieniſt ie
0,14511 dar vmbe v͛ſtan ich niht wol
0,14512 wie ich dar vnder werben ſol.”
0,14513 [D]o ſprach [de]r biſchof “h͛re min
0,14514 darvmbe wil ich giſel ſin
0,14515 dc ich ane allen valſchen ſin
0,14516 von im geſant her nach iv bin
0,14517 vn̄ er iv wil zebvͤze ſtan
0,14518 ſwc er iv leideſ hat getan
0,14519 iwer trıwͮe an im niht ſol
0,14520 zwiveln ez ſtvnde ím niht wol
0,14521 ob er ivch trûge niht ern tvͦt
0,14522 dvr lieb. dvr frivntſchaft vn̄ dvr gvͦt
0,14523 hat ivch d͛ kvnec von engellant
0,14524 ín ſín lant zvzim beſant
0,14525 ob ir welt welt ıwͮer kint
0,14526 nach [dem] iezv botten ſint
0,14527 hin zeNorwege geſant”
0,14528 do ſpᵃch der fivrſte von brabant

0,14529 “nv her biſchof.t deſ wil ich
0,14530 an ín. vn̄ an ivch lazen mich”
0,14531 “dc mvgit ir wol” do ſande
0,14532 Johfrit in ſinem lande
0,14533 alda nach den beſten gar
0,14534 er laſ vz der ſelben ſchar
0,14535 zwei hvndert werd͛ ritt͛ gvͦt
0,14536 die hiez der degen hohgemvͦt
0,14537 Johfrit der fivrſte riche
0,14538 cleiden ritterliche
0,14539 mit ſcharlachen lieht vn̄ rot
0,14540 dc er fivrrieren gebot
0,14541 mit liehten vedern hermin
0,14542 vor den menteln gabin ſchin
0,14543 liehte zobel wol gevar
0,14544 deſ edeln hertzogen ſchar
0,14545 deſ ſelben gantziv cleider truͦc
0,14546 vn̄ vnder cleider gvͦt genvͦc.
0,14547 Ouch waren alſ ich han v͛nom̄
0,14548 die botten zeNorwege kom̄
0,14549 vnde wurden riliche
0,14550 enphangen ín deme riche
0,14551 von hohgemvͦter riterſchaft
0,14552 mít grozer rilicher craft
0,14553 hatte alſ ez da wc gedaht
0,14554 deſ kvnegeſ ſvͤne zewibe braht
0,14555 alan d͛ kivnec. die tohter ſin
0,14556 eín clareſ ivncfroͮwelin
0,14557 dar vmbe waren komen dar
0,14558 herren vil mit grozer ſchar
0,14559 vn̄ hatín groze hohgezit
0,14560 alſ vnſ hie vrkvnde git
0,14561 div aventivre der mere
0,14562 do der vnwandelbere
0,14563 mín her willehelm vernam
0,14564 dc ſineſ ſwehirſ herſchaft kam
0,14565 er ſaz vf zehant er reit
0,14566 mit vil grozer werdecheit
0,14567 gein den botten an dc mer
0,14568 vn̄ enphie dc werde her
0,14569 froͤliche. dar indaz lant
0,14570 der edel herre wit erkant
0,14571 der vnverzagete amilot
0,14572 den botten ſo vil eren bot
0,14573 dc nie botten davor ê
0,14574 wurden bc enphangen me.
0,14575 [D]o ſich div hohgezit zerlie
0,14576 vn̄ wertliche zergie

0,14577 von dan bereiten ſich zehant
0,14578 der edil fivrſte von brabant
0,14579 vn̄ ouch div hohgeborne
0,14580 ſin wip div vzerkorne
0,14581 an weltlichen priſe
0,14582 in kvneclicher wiſe
0,14583 bereite ſi riliche dan
0,14584 amilot der werde man
0,14585 vf deſ wilden wageſ flvͦt
0,14586 her willehelm der degen gvͦt
0,14587 nam vrlob er ſchiet dannen
0,14588 mit ſineſ ſwehirſ mannen
0,14589 darnach kvrtzliche an einē tage
0,14590 mit weinenne vn̄ mit grozer clage
0,14591 mvͦſte von der kvnegín
0,14592 dc vrlob ín bereitet ſín
0,14593 vn̄ von deſ landeſ froͮwen
0,14594 man mohte da wol ſchoͮwen
0,14595 weinenſ vil dc da geſchach
0,14596 do man ſi vrlop nemen ſach
0,14597 vn̄ inder kvnec amilot
0,14598 geſelleclichen willen bot
0,14599 wan er vn̄ aldc werde her
0,14600 in kvnde wirtin vf dc mer
0,14601 da menic vrlob ſegen inpfie
0,14602 geheiſener dienſte vil irgie
0,14603 der meneger da gebotten wart
0,14604 do nam vrlob vf die vart
0,14605 der fivrſte an ſelden vnbetrogen
0,14606 die ſegil wurden vf gezogen
0,14607 vn̄ treib der welte wunſcheſ kint
0,14608 vf dc mer der ſnelle wint
0,14609 vnlange darnach do der tac
0,14610 inder geleginen zit gelac
0,14611 daz ſi ſoldin zengillant
0,14612 komín do wurden ſi geſant
0,14613 indie hvmber ander zit
0,14614 vn̄ ſtiezen vzzeſanttauit
0,14615 da bot in minnecliche
0,14616 der erzebiſchof riche
0,14617 mit grozen ſvnder eren vil
0,14618 vn̄ ſande andem ſelben zil
0,14619 dem kvnege eínen botten do
0,14620 ſi werin komen deſ wart er fro
0,14621 vn̄ ſande vmbe ſich zehant
0,14622 nach alden fivrſten indc lant
0,14623 dc ſi zelvnderſ ſoldin komen
0,14624 do wart herberge genomen

0,14625 menegem fivrſten riche
0,14626 mit ſchalle koſtecliche
0,14627 vf dem plane vn̄ inder ſtat
0,14628 alſi der riche kvnec bat
0,14629 der nam zvͦzím die fivrſten gar
0,14630 vn̄ reit mit einer werden ſchar
0,14631 gein in eine tagewede
0,14632 vf einer ſchoͤnen heide
0,14633 kamen ſi ein ander an
0,14634 von engellant deſ kvnegeſ man
0,14635 mit grozím bvherde enpfiengen ſie
0,14636 der kvnec ſich zefvͦze lie
0,14637 do er den werden wurrſten ſach
0,14638 er viel fiv̂r ín vn̄ ſprach
0,14639 “willehelm ich wil dich bitten
0,14640 mit getrıwͮelichen ſitten
0,14641 dc dv alhie vergebiſt mir
0,14642 ob ich iht habe zeleide dir
0,14643 getan. deſ bittich dich dvr got
0,14644 getrıwͮeliche ane allen ſpot.”
0,14645 [D]er edil fivrſte von brabant
0,14646 zem kvnege ſpᵃch von engellant
0,14647 “lieber herre habent ir
0,14648 iht getan zeleide mir
0,14649 deſ gih ich niht ez tetiv not
0,14650 ſwc ıwͮer zorn mir haſſez bot
0,14651 ouch wil ich deſ mit warheit iehen
0,14652 ſwc leideſ mir ſit iſt geſchehen
0,14653 deſ hat mich got ergetzet wol
0,14654 vil gerne ouch ich verkieſen ſol
0,14655 gein iv vientlichen zorn
0,14656 ir ſit dar zv ze hohgeborn
0,14657 lieber herre mín daz ir
0,14658 alſuſ zevuͦzen vielint mir
0,14659 wan ſwc ir welt dc wiloͮch ich
0,14660 ir mvͦgit eineſ tageſ mich
0,14661 ergetzen ſwc mir ie geſchach
0,14662 von ivleit oder vngemach”
0,14663 alſuſ waſ der werde
0,14664 er beizet vf der erde
0,14665 vn̄ aldiv ritterſchaft alda
0,14666 der kvnec vmbe vienc in ſa
0,14667 vn̄ tet frivntlichen grvͦz im ſchin
0,14668 in vn̄ die lieben tohter ſin
0,14669 enphie der kvnec riche
0,14670 mit froͤden mínnecliche
0,14671 vn̄ aldiv werde ritterſchaft
0,14672 da waſ richeſ ſchalleſ craft

0,14673 gar mit froͮderichen ſitten
0,14674 do ſazen ſi vf vn̄ ritten
0,14675 zelvnderſ geín der veſte
0,14676 die lant livte vn̄ die geſte
0,14677 waren algeliche fro
0,14678 mit ritterſ hohgemvͦte do.
0,14679 [I]Nder ſtat vf dem palaſ
0,14680 deſ landeſ kvneginne waſ
0,14681 mit den lant froͮwer gar
0,14682 do zvzir waren komen dar
0,14683 ir lieben kínt div gvͦte
0,14684 mit froͮdebernden mvͦte
0,14685 inzvhtericher froͮde gie
0,14686 da ſi ir kínt mit kvſſe inphie
0,14687 vn̄ ouch mit ſvͦzem grvͦze
0,14688 vil gvͤtlicher vnmuͦze
0,14689 gein den ge lieben do geſchach
0,14690 do man ſi enphahen ſach
0,14691 mit kvneclicher werdecheit
0,14692 inden ſelben ſtvnden reit
0,14693 Johfrit der fivrſte riche
0,14694 indie ſtat vil riliche
0,14695 mit zweín hvndert rittern gvͦt
0,14696 von ſcharlachen rot alſ eín blvͦt
0,14697 fvͤrtenſ alle kappen an
0,14698 do dem getrıwͮen reínen man
0,14699 willehelme wart geſeit
0,14700 dc er kam vil ſchone er reit
0,14701 gein im mit froͮden ſa zehant
0,14702 aldie beſten die er da vant
0,14703 fvͤrter gein ſinem herren dan
0,14704 alſ er den tvgenderichen man
0,14705 ſach er kvſten ſa zeſtuͦnt
0,14706 in wart von froden iamer kvnt
0,14707 vn̄ weinden ſere beide
0,14708 von liebe. niht von leide
0,14709 deſ in do vil geſchehen waſ
0,14710 alſ er vor dem palaſ
0,14711 erbeizte in fvͦrte do zehant
0,14712 ſin ſvn da er die froͮwen vant
0,14713 díe kvnegin Beatriſen
0,14714 vn̄ ouch die reinen wiſen
0,14715 froͮn amelien ſín wip
0,14716 div ím waſ lieber danne d͛ lip
0,14717 div ím mit ir mvndel rot
0,14718 vil werden kvſ nach grvze bot
0,14719 alſ ir lieber man ſi hiez
0,14720 div kvnegín deſ ouch niht liez

0,14721 ſi en phien gen minnecliche
0,14722 vn̄ ouch der kvnec riche.
0,14723 [S]o ſi geſezzen waren
0,14724 zvͦ der werden claren
0,14725 amelien ſaz zehant
0,14726 Johfrit der fivrſte von brabant
0,14727 in wunderte alſ er ſi ſach
0,14728 ſo gar wunſchliche ſchoͤne er ſpᵃch
0,14729 “amelie tohter mín
0,14730 ſwc ie dvr den willen din
0,14731 willehelm mín ſvn geleit
0,14732 angeſt not vn̄ arbeit
0,14733 dc mac er gerne han erlitten
0,14734 an diner ſchoͤne. an dinen ſitten
0,14735 ſint mir aldiv mere
0,14736 worden vil gewere
0,14737 div mir von díner werdecheit
0,14738 ſint. vn̄ wurden ie geſeit”
0,14739 “dc were mir lieb wereſ alſo”
0,14740 ſprach div minnecliche do
0,14741 ſvſ wart dc trinchen dar getᵃgen
0,14742 alſ ich div mere hore ſagen
0,14743 inmenegem kophe riche
0,14744 ſchoͤne. vn̄ wunnecliche
0,14745 wart vf dem hove irhaben da
0,14746 der bvhert von den rittern ſa
0,14747 ſchallecliche in widerſtrit
0,14748 vn̄ werte vntz andeſ ezzenſ zit
0,14749 mit ritterlicher froͮde craft
0,14750 do gie mit der ritterſchaft
0,14751 der kvnec ezzen ſa zehant
0,14752 der riche fivrſte von brabant
0,14753 az mit froͮn amelien do
0,14754 dc ſchvͦf her willehelm alſo
0,14755 der nam dc gegen dem geſtvele ſa
0,14756 vn̄ ſaz mit den brabanden da.
0,14757 [D]er edil kvnec riche
0,14758 hiez ín do ritterliche
0,14759 dienen da bizdc man gaz
0,14760 von vil ezzenneſ ſage ein fraz
0,14761 ich wande wan gebe in genvͦc
0,14762 mi[t] zivhten man dc fvͥr ſi trvͦc
0,14763 wan man da hohiſ mvͦteſ pflac
0,14764 do vertreíb div naht den tac
0,14765 die fivrſten waren alle
0,14766 mit fivrſteclichem ſchalle
0,14767 in den herbergen vber al
0,14768 ſwc froͮde heizet vn̄ ſchal

0,14769 vn̄ kvrtzewile deſ wc da vil
0,14770 ſíngen ſagen ſeitſpil
0,14771 vil liehte tanzin ſchenken da
0,14772 deſ waſ da me denne and͛ſwa
0,14773 da vor lange. vn̄ lange ſit
0,14774 wart nie richer hohgezit
0,14775 von ſo vil rittern me geſehen
0,14776 doch hortich div mere iehen
0,14777 driv tvſent ritter were da wol
0,14778 velt vn̄ ſtat wc froͮden vol
0,14779 bizdc der liehte morgen ſchein
0,14780 vn̄ div trivebe naht verſwein.
0,14781 [F]rv̂ andem andern tage
0,14782 nach der aventivre ſage
0,14783 lute man zemeſſe da
0,14784 div werde herſchaft hvͦb ſich ſa
0,14785 zemeſſe do man lvte
0,14786 vn̄ meſſezit betvte
0,14787 man ſanc alda. do dc geſchach
0,14788 vn̄ der biſchoft geſprach
0,14789 ob in der ſvͤzē gotteſ ſegen
0,14790 do nam Iofrit der wiſe degen
0,14791 der hertzoge von brabant
0,14792 den werden kvnec von engellant
0,14793 vn̄ ſineſ wunſcheſ kint alda
0,14794 vn̄ gie mit in beiden ſa
0,14795 dar zvͦ mit den fivrſten gar
0,14796 die dvr ſi waren komen dar
0,14797 fvr den wiſen biſchof hin
0,14798 er ſprach “lieber herre ich bin
0,14799 inminer zit alſo her komen
0,14800 alſ ir ſelbe habit vernomen
0,14801 dc ich mit minem gvͦte
0,14802 mit libe. vn̄ ouch mit mvͦte
0,14803 ſo hohiſ lop beiagete
0,14804 daz ich nie betagete
0,14805 ich were eren alſo rich
0,14806 ſo dekeín fivrſte mín gelich.
0,14807 die gnade tet mir got
0,14808 nv wil ich im dvr ſin gebot
0,14809 fvr mine miſſetat irgeben
0,14810 fivrſten namen vn̄ min leben
0,14811 vn̄ iemer alle mine tage
0,14812 zebvze ſtan in rıwͮen clage
0,14813 dar vf dc ich die ſele bewar
0,14814 wil ich die ere lazen gar
0,14815 die ich zedirre welte han
0,14816 ſvn willehelm vn̄ wil dir lan

0,14817 mine herſchaft miniv lant
0,14818 alſ ich ſi han indine hant
0,14819 gedinget von den herren min
0,14820 dv maht wol eín herre ſin
0,14821 von der herſchaft die ich dir
0,14822 wil lazen. vn̄ die dv von mir
0,14823 erbiſt vn̄ gewinnen ſolt
0,14824 wildv die livte haben holt
0,14825 indiner herſchaft alſe dv
0,14826 haſt gelebit vntze nv
0,14827 ſo wirdeſtv d͛ werdeſte man
0,14828 der fivrſten namen ie gewan
0,14829 an werdecheit an gvͦte
0,14830 wildv nach wiſen mvͦte
0,14831 leben ſo wirt din richeit
0,14832 hoh vn̄ mit gewalte breit
0,14833 nv ſoltv dc niht langer ſparn
0,14834 dv ſolt hein zelande varn
0,14835 vn̄ deſ vnderwinden dich
0,14836 mit wiſen witzen dc rattich
0,14837 vn̄ lebe wiſliche vn̄ wol
0,14838 alſ eineſ lande herre ſol.”
0,14839 do dc geſpᵃch der fivrſte wert
0,14840 zehant opherte [er] ſin ſwert
0,14841 vn̄ gab ſich ingotteſ gewalt
0,14842 ſinne. vn̄ iare waſ er alt
0,14843 vn̄ abe nemende an ſiner craft
0,14844 do weinde al div riterſchaft
0,14845 von iamer dvr den fivrſten wiſ
0,14846 der ie beiagete hohín priſ
0,14847 doch gvndenſ im die wiſen wol
0,14848 alſ man noch bervnge ſol
0,14849 gvnnen iegelichem man
0,14850 wider vf dc gegeſtvͤle dan
0,14851 div w͛de ritterſchaft do reit
0,14852 mit ritterlicher werdecheit
0,14853 d͛ ivnge fiurſte von brabant
0,14854 hiez bereiten al zehant
0,14855 vil riliche die varnde diet
0,14856 div froͤliche von dannen ſchiet
0,14857 vn̄ ane aller armvͦt clage
0,14858 div hohgezit wc driege tage

